    منيم ايکينجی پاييم  



گيريش يئرينه

توتقونون «منيم پاييم» عنوانلي ايلک شعر تجربه‌سيني گؤردوک و سئوه ـ سئوه اوخودوق، ايندي ايسه «منيم ايکينجي پاييم» عنوانلي شعر توپلوسو بو احساسلي شاعيردن اليميزده‎دير. 

بيرينجي کيتابدا، اونون فيکري، استعدادي و باجاريغي ايله تانيش اولدوق و بو نتيجه‎يه چاتديق کي، دويغولو شاعيريميز کلمه‎لرين قورولوشوندا، مضمون تاپماقدا و اصيل سؤز انتخابيندا آيدين و دوشونجه لي‎دير و ائله‎جه‎ده، پارلاق بير گله‎جک اونو سالاملايير .

توتقونون شعرلري، تخلصي ده سيماسي کيمي توتقوندور و بوسؤز اونون شعرلرينده اؤز تاثيريني بوراخير، بو مصراعلارا ديققت يئتيرين:
Qap qaranliqda ömür kərvanim azmiş yolunu

Hardasan ay günəşim!çək bir üzündən ləçəyin

قاپ قارانليقدا عؤمور کروانيـــم آزميش يولونو.

هارداسان آي گونشيم! چک بير اوزوندن لچه‎يين،

يا :

آي بولــودلار چکيلين ماوي گؤيـومدن، چکيلين،

جانيخيبدير، چکه بيلميــــر باخيشيم غم يئده‎يين،
Ay buludlar çəkilin mavi göyümdən, çəkilin

Janixibdir, çəkəbilmir baxişim qəm yedəyin…
يا:

بسدي سوسقونلوق يئتر، در گؤزلريــندن اويخونو

آز قاليبدير آل‌گونش گؤيده،  ساچاغـلانسين گولوم
اونون شعرلرينده وطن، وطنپرورليک حسي‎لري اؤزه‌ل و اوستون يئرتوتور . او ياخشي دويور کي، آنا تورپاق، آنا وطن اينسانين اؤز آناسي کيمي‎ مقدس‎دير، اونو قوروماق بير ملي و ديني وظيفه ساييلير.

توتقون آنا وطن آذربايجاندان يازاندا، آذربايجانين افتخار يارادان شخصيت‎لريندن اعتناسيز کئچمه‎يير؛ يئري گلديکده اولو قهرمانلاريميزدان؛ اييد اره‎نلريميزدن تجليل ائدير؛ اونلارين عظمتلي و گؤرکملي خدمت‎لرين اوزه چکير. و بئله‎ده اولمالي‎دير.

شاعير بو يول ايله اؤزاولوسونا شهامت و وطنپرورليک درسي اؤيره‎دير. مثلاَ قهرمان «بابک» اونون شعرينده بئله تصويره چکيلير: 

اؤنونده ظاليم‎لرزاغ ـ زاغ اسردي،

آت اوسته قئيقاجي باخاندا بابک،

وارليغين داناردي ، دانقاز قايالار،

ايلديريم ساياغي چاخانـدا بابک.

يا، عارف شاعر عماد الدين نسيمي‎نين ديري ـ ديري ده‎ريسيني سويماغي و معتصم قارشيندا مردانه دايانيب، بويون اگمه‎مه‎سيني «آذربايجان اوغلويام شعرينده» ماهر بير رسام کيمي بئله گؤسترير:

گوله ـ گوله ده‎ريسيندن سويولان،

حاق دئيـره‎ک اؤزقانيندا يويولان،

تاريخ بويو اوره‎کلــرده دويولان،

لاله صيفت ، صورتي قان اوغلــويام

اودلاريوردو ، آذربايجان اوغلويام ...

توتقون عروض پ، هئجا و سربست فورمالاريندا شعر يازماغا تام باجاريقلي‎ديرآنجاق تدقيق‎ده بونتيجه‎يه چاتماق اولورکي، عروض قاليبيندا يازديغي احساسلي غزه‎للر آرتيق ديقتي جلب ائدير. چون او ليريکالاردا چئشيدلي شعرصنعت‎لري و بکر مضمونلاري گؤره بيليريک.

بو سؤزوموزه آيدين آيت آشاغيداکي مضمونلاري بو کيتابدا گؤره بيلرسينيز:

اولدوز اَله‎نير گؤزلـريمين ماوي گؤيونــــدن

ياشلي بـاخيشيمدان يئري وار يـاريم اوتانسين
يا:

چالخالانمير گونشين بـايــــداسي، سولغوندو حيات

گؤزلــريمدن آسيلان ساپ ساري بيــر شال‎دي پـاييز
يا: 

گـؤزومون پنجره‌سين دؤيدو سحـــر، گؤي گليني
بير باخيش مُورگوُلو بـاخديقدا، اوتـانديم گؤزه‌ليم
اؤيود نطقي توتقونون شعرلرينده آرتيق گؤزه چارپير سؤزيوخ کي ، اسکي زامانلاردا بو فلسفه اؤنملي و گؤرکملي ساييليردي آنجاق ايندي اونو بير نقصان کيمي حساب ائديرلر. دئمک ، نصيحت ائشيتمه‎يه جماعتده حوصله يوخدور چون کي هامي اؤزونو عاغيللي و دوشونجه‌لي بيلير . مثال اوچون شاعر سؤيله‌يير:

زهــر اولما، دادان سني توپورسون.

قيفيل اولـــوب، آغيزلارا وورولما.

گؤلمج اولما، يئتن سني ليلله‌تسين...

توتقونون آيدين گله‎جه‎يينه هئچده ترديد يوخدور، دوياز شاعره اوغورلار ديله‎يير، بوندان آرتيق يازماق ايسته‎ميره‎م، کيتابدا شعرلرين اوخويوب، قضاوت ائدن عزيز اوخوجولارين باخيمي صائب‎دير. بير داها اونون ادبييات ساحه‎سينده موفق اولماسيني ديله‎يير، ديگر احساسلي اثرلريني گؤزله‎ييره‎م بو اوميد ايله کي، وطن سئومک و اونون حؤرمتينه و عنعنه‎لرينه صاديق قالماغي ياد دان چيخارماسين .

«مولا گؤره‎ليم نئيلر، نئيلرسه گؤزه‌ل ائيلر! »
ادبييات خاديمي: يحيي . شيدا   

غـزه‌للــر

سنسيز
باخمارام دؤنسه‌ده بيـر گــــولشنه عالــم سنسيز

اوجالار گــؤيلـره آخ واي ايلــــه، نالم  سنسيز

تاريمين تئــللـري سيزلار سنــــي زابيلده اينان

باخيشيمــدان  جـالانار چشمه  زمـــزم  سنسيز

سولاييبديرگــؤزومـون ياغميري شادقليق زميسين
اوزگـؤروب منــده، بوراخماز هله‌ليک غم سنسيز

گـونشيم اويغــويا گئتميش، يوخ آييم‌دان خبريم
ياشاييشدان يئــري وارديــر گئده، زحلم سنسيز

قاپ قارانليق‌گئجه، سوسقون‎کوچه سسسيزبير اودا

بيـرده،  سونسوز خياليندير منــــه همدم سنسيز

نه دئييـم من ، بـوياتان باختيما اووسون گـؤزونو

يالـواريب طالعيمي سيتقــــــارام هردم سنسيز
قار ياغيبدير قارا ساچلاريما باخ ، سن گئــده‌لي
اَييليب گؤزدن ايراق قديم اولــوب  خم سنسيز

يامانيب يـوللارا حسرت‌له بـو، توتقون باخيشيم    
گل داها گؤزلـريمه گلـــدي دومان، چم سنسيز
جانان کيمي
 بسله‌ديم باغريمدا سونسوز عشقي بير جانان کيمي
 ساخلاديم گيزلينده گؤزلردن دور و مرجـان کيمي
آتميشام چوخداندير عاغــلين باشينا ،  آوسارِيـني
حکم ائدير عشقيم منه ، بير مقتديــر سلطان کيمي
اختيار عشقيندير آنجاق، ياخشي ، پيس گلمز وجـه

حبس اولوب مينلر گـونـاهسيز يوسف کنعان کيمي
يوغرولوب  سئوگيله  انسانين ازل‌گــون  توپراغي
داشلانير باخسان ،  دامارلاردا گزن  آلقــان کيمي
آيريليق يوردوندا  عاشيق  سيزلايار اولــدوزلاري
کوکره‌ير گوز ياشلاري بير  دالغــالي عمان کيمي
عشق ساحيل‌سيزدئنيزديردوشسه کيمسه غرق اولار

مينلرعاشيق جانين آلميش قاتي  بيردوشمان کيمي
توتقونام وصلين سوراغيندا گوزوم اولدوز ده‌رير

آل  مني ، غم  جايناغيندان  ساقي  مستان کيمي
موغام

روحـه غــذا، قلبه صفـاديـر مغـام       
يئتميش‌ايکــــي درده دواديرموغام

شور ايله قالديرسا سسين گؤيلـــره          

جيلوه‌لي بيـــرکـوه سيناديـرموغام

عالمــي حئيران ائله ييبديـر«بـابـا»
بيـــرقولاغ‌آس گؤرنه صداديرموغام

تئللـري تارين، تارينـي سسله ييــر

عارف‌اوچــون ورد و دعادير موغام

نئــي‌کي سيزيلدار ووراراود جانيمه
واي منه بيـر نارخفـاديــــرموغـام

 عــود و کمانچـا مله سه، آغـلادار،          
 داغ و داشي گـــؤرنه بکادير موغام
بير دري دير، بير قوري توک بيرآغاج
باخ، نئجه گـؤر حقه نـداديــرموغام

قـوي دئيه زاهــد نه دئيير، عيبي يوخ
دينله سن آنجاق کي رواديــرموغـام

گاهــي چهار گاه‌ايـله مخمور ائدير
قدينـي راست ائدسه سمادير موغام

چکســه حصار بـاد مخـالف سنـه
دؤز گؤزه‌ليــم راهنمـاديـرمـوغـام

قــوي، هاوالانسين سگاهين نسگيلي
سيـزلاسا زابيـل‌ده نـواديـرمـوغـام

گـوشه‌لَـرين سئير ائله‌سن، گؤره‌رسن         
مايـه و عشاقــــه همـادير موغـام
کئچسن حسيني ايله ولايتــــده گز           
اوچمگه دل‌کئشلي فضـاديـرموغـام

کوردو، بيات، شکسته فارس و عراق          
پنجگاه و راک و دوگاديــر موغـام

سن گئده‌لي...
سئوگيليــم سن‌گئـده‌لي، عـاشيقيوين صبر و قراري
کسيليب گؤزدن ايراق، شعله له‌نيـر ديلده‌کـي ناري
اوزانارکن باخيشيم سيسلي اوفــوقلرده، سوزالميش

رحمه گل، قـويما قالا  گؤزلري يــوللاردا بو زاري
جالانيـر گؤرنئجه اولـدوز گؤزومون ماوي گؤيوندن

يـاغيـرام يــوللارا  آردينجا، قاييت، گل سني تاري
وارليغيم باغليدير آنجاق سنه، سن يـاخشي بيليرسن

سولوخار گـولشه‌نيمين گـوللري سنسيز، اولو ساري
اي گــؤزوم نوري، ديزيـم طاقتي، روحوملا انيسيم

قيما سولسون هلـــه نسگيللــي حياتين  بو بهاري
ساياق اول، اووچو ياتار بوسکودا، آي نارلي غزاليم

گزمــه يـالقيز چؤلـو صياد وورار، گؤرسه شکاري
گول‌کي، آيريلدي چمنـدن، سارالار، قالماز عزيزيم

اؤز کؤکوندن قوپانين وارسا، گئـده‌ر ديبده ويقاري
توتقونام آنـد ايچيرم  فجره‌کي،  سنسيزله‌ميشم، من

گل، ويصال نغمه‌سي تاريمدا، اوجالسين گئجه ياري
16/8/84
ائيله ميسن

دوز بير ايلدير بيزي  مشغـول فغـــان ائيـله‎ميسن

بو، سينيق  قلبيميزي گــؤرنئجه  قان ائيـــله‎ميسن

بوينو چينينده، گـؤزو يـاشلي قويوب، بيزلري سن

قارا تـورپاقــلارين آلتينــدا، مکان ائيـــله‎ميسن

باغبان اولماسا آيـديندي بــو، گــــوللر سارالار

گوللـو بيـر، گـولشه‌ني هيجرينله خزان ائيله ميسن

کَسيبن سايــــه لطفـون بـاشيميــزدان آي آتـا

چشمـه، چشميميــزي، اوزده  روان ائيـــله‎ميسن

عيشيميز سنله کؤچوب، گئتدي اوگون، سن‌گئده‌لي
باخ، اليف قـديميــزي گؤرنـه کمـان  ائيله‎ميسن

تاپيشيراردين جوما آخشامـــلاري قرآن اوخويوم

سنه  رحمت، مني  مشغـول  قـرآن  ائيــله‎ميسن

هامي ائل، تايفا ائشيتجک آديـوي رحمت ائــده‎ر

بيـزه بو، فخـــري‌ سن، عـالمده عيان ائيله‎ميسن

آنــد اولا روحو وا«توتقون»دو بو،کؤنلوم سنسيز

بيــر عؤمورچون‎کي، مني ويردي زبان ائيله‎ميسن

9/12/84
نه غميم وار

بـاختيم ائله يـاتميــش گؤزه‌ليم سانما اويانسين

قوي ياتسين او، باغريم آليشيب، اودلارا  يانسين

بـاخماز منه بير يـالخي بـاخيشلا او نگاريـــم

نئيله‌ک منـي بيگانـه سانير، قــوي هله سانسين

مئيخانـه بـوجاغين منه وئرسز، نـه غميـــم وار

رؤيـاده قويـون زاهـــــدي، جنت‌ده دولانسين

غافلــديـر او، بيلمز نـه‎دي مئيخانه، نـه دير مئي
آلميش اله صد دانـه‎ني، مين رنگــه بـويـانسين

ساقــي، دولانيـــم بـاشيوه دور، گزديـر اَياغي
صبــرين کاساسي دولمادا، آز قالـدي جالانسين

اولــدوز اَله‎نير گؤزلـريمين ماوي گؤيونــــدن

يـاشلي بـاخيشيمدان يئـري وار يـاريم اوتانسين
گل‌ـ گل دئيه هيجــرينده کؤنول نئي‌کيمي سيزلار

آز قالميش اينان تـوتقــون حياتيندان اوسانسين

6/4/85
بيرقطره

Bir qətrə
باغريمين کوچه‌لـــرين بير ده‌لــي سئودا دولانير

سانکي مجنون ايتيريب لئيلي‎نـي، صحــرا دولانير

Bagrimin kuçələrin bir dəli sevda dolanir
Sanki məjnun itirib leylini səhra dolanir
قالميشام شش‌در حيرتده کيمم من ، نــه چي‎يـم

بو ، نـه سئودادي دوشوب، باشيما هئي ها دولانير

Qalmişam şeşdəre heyrətdə kiməm, mən nəçiyəm
Bu ni sevdadi düşüb başima heyha dolanir
گئجه ديـر نـــور گمي‌سيندن گتيرن يوخدو خبر

 قاپ قـارانليقدا گــؤزوم تــور  تجــلا  دولانير
gejədir nur gəmisindən gətirən yoxdu xəbər

qap qaranliqda gözüm ture təjəlla dolanir
پنبه داغ جنون ايچـــره فضولـــــــي، هله ده

اؤلمه‌ييب، گــؤر نئجه دونيـاده  مسمــي دولانير

Pənbeye dag jünun içrə fizulu hələdə
Ölməyib, gör nejə dünyani müsəmma dolanir
ياريمين تئللــري‌تک، کيلکله‌نيبديــر فيکيـريـم

يـوخ بيلن کيمسه، نئجه  بـاشيما دونيــا  دولانير

Yarimin telləri tək kilkələnibdir fikirim
Yox bilən kimsə nejə başima dünya dolanir
گل،گولـوم آرزيلارين بيـرچه‌يي قار تک آغاريب

سون بهاريمدي گـولون ، بـولبـولو شئيدا دولانير
Gəl gülüm arzilarin birçəyi qar tək agarib
Son baharimdi, gülün bülbülü şeyda dolanir
توتقونام سالما گؤزوندن مني سن گؤز ياشي تک

قوي ، دئسين‌لر بو دا بير قطره‎دي ، دريـا دولانير

Tutqunam salma gözündən məni,sk göz yaşi tək

Qoy desinlər, buda bir qətrədi, dərya dolanir 
25/6/85
بير اياغ....

بو، نه سوچدور سنه، من سريمي بلله‌نــديــرديـــم

اوره‌ييم قانيني گـؤزدن اوزه،  سئلله‌نــديــرديــــم

بيلمه‌ييب، بـاغـريمين آچديـــم سنه تـا بوخجاسيني
اؤزوم ـ اؤز شأنيمي گؤيدن، يئره من، اَنــديرديـــم

بير اياغ مئـي دئيه، اوز قويدوم، آيـاغينــدان اؤپوب،

سيزلاديـم سازکيمي هئـي نـالـه‎مي زيلله‌نـديرديـم

اينله‌ديم تارکيمي، گاهـدانـدا کمان تک مله ديـــم

اوجاليب نالـه‌لريـــم داغ، داشي ديلله‌نـديـرديــم

عشق شيرين ايله فـرهاد، داغـــي تيشه ايله يـاريب

من،  سنين عشقين ايلـه، ريشه‌مي بئلله‌نـديـرديـــم
عشق تـرسايـــه وئـريب شيخ صنعان خيرقـه سيني
من، يانيب عشـق اوجاغين گــؤرنئجه ده‌مله‌نديرديم

بير عؤمور قـونمادي بير غنچه گــولــوش لبلريـمه

توتقونـام، آهيم ايله گــؤيله‌ري چَنله نـديـرديـــم

نئيليرم

Neylirəm
سنسيز اولسام، مين تمنا ايـله يـازي نئيليــــرم

بير باخيش ناز ايله باخسان، اؤزگه نـازي نئيليـرم

Sənsiz olsam min təmənna ilə yazi neylirəm
Bir baxiş naz ilə basan, özgə nazi neylirəm
قوخمارام رسوايچيليقدان، سن خمار ائتسن، منـي
فاش اولور، اولسون قوي اسراريمدا، رازي نئيليرم

Qorxmaram rüsvayçiliqdan, sən xumar etsən məni
Faş olur, olsun qoy əsrarimda razi neylirəm
عاغليمين اووسارین آتديم سئوگيليم، سئودايـه باخ

عشق درياسيندايام  من، اول دايـازي نئيليــــرم

Aglimin ovsarin atdim sevgilim, sevdayə bax
Eşq dəryasindayam mən, ol dayazi neylirəm
زاهيده سونــدوم دونن سجاده‎ني، صد دانـه‎نـي
رنگلي سجاده ايله قيلسام، من نمازي نئيليـــرم

Zahidə sundum dünən səjjadəni, səd danəni,
Rəngili səjjadeilə qilsam, mən namazi neylirəm
دوزلو لبلردن تـ‌رنــــم اولسا وارليق مـاهنيسي
سؤيله، اول باش آغريـدان افسانـه جازي نئيليرم

زخمه‌لر، ده‌يـديکجه سازيـن تئللري سيزلار سني
وورمـاسان سن زخمه، ديللنمز سه، سازي نئيليرم

توتقونام سنسيز ديله‌کلر کؤرپوسون سينديرميشام

اوو ماييـر باختيم گؤزون، آرزي، مورازي نئيليـرم
27/8/84

سوس
ايچه‌بيلسم شفقين نور ده‌نيزينـــدن بيــــر آيـاغ

ماس‎ماوي، ماهني ترنــم ائده‌ر ايشگيللــي دوداغ

Içə bilsəm şəfəqin nur dənizindən bir ayaq,
Mas mavi, mahni tərənnüm edər işgill dodaq

سوس قارانليق ياشاييش دؤنگه‌لـرين، دؤنمه‌ده‌يــم

يوخ وئرن آل گونشيم‎دن ، منه بيــر کيمسه، سوراغ

Sus qaranliq yaşayiş döngələrin dönmədəyəm,
Yox verən al günəşimdən mənə bir kimsə soraq
بيلميرم گؤي گميسي، بـاتـلاغا بـاتميش نـــره ده

نه بيليم زوهــره‌يه البت يئنه اولـموش او، قـونـاغ

Bilmirəm göy gəmisi batlaga batmiş nərədə,
Nə bilim zöhrəyə əlbət yenə olmuş o qonaq
يـاماييب گؤيلــره قان يـاشلي بـاخيشلاريميــزي
اوموروق چاره سمادن گئجه ـ گونـــدوز اويـاراغ

حالبوکي، وارسا هاراي انسانـا، يئـرده‌نـدي گولوم
نه دئميش گؤر بـابـالار حاق سؤزه تورشاتما دوداغ

ايسته سن، دونياني جنتـــده ائــــده‌رسن اؤزونه

چاليش ايلغين خيالين «اوچمـاغينــا» بـاسما آيـاغ
مئي و مئيخانه نديــر، ساقي و ساغــــر نه دئمک

دوزاغين پنجـــــره‌سيندن بـاخيشين اولسا ياساغ

ييخان آنجاق کي قارانليــق تمه‌لين ائل گوجودور

ائل گوجو، سئل گوجودور، تاب گتيره‌نمز قايا، داغ
توتقونـام، اودلـــو سينمدن يئنه وولکان تؤره‌نيـر

دوشمانين شعلـــه‌له‌نيب، وارليغيني يـانديـراجاغ

پاي
pay
قاپ قارانليق گئجه‌دير، گؤيــده نه اولـدوز، نه‌ده، آي وار

هامي، سوسموش بوشهرجيکده نه سس وار، نه هاراي وار

Qap qaranliq gejədir, göydə nə ulduz, nədə ay var
Hami susmuş bu şəhərjikdə nə səs var, nə halay var

داريخيب،  هؤيکورورم، يوخدو وئرن بير، سسيمه ـ سس

هاردا قالميش ده‌لي‌لر، چنلـــي بئليم‌ده ، نه اولاي وار ؟

Darixib, höykürürəm, yoxdu verən bir səsimə səs
Harda qalmiş dəlilər, çənli belimdə nə olay var?
آي، دامارلاردا جوشان آلقانيــــمي دالغالادان، هئي ...

دؤنگه‌لر سيسلي‎دي، دهشتلــــي قودوزلاردا هالاي وار

Ay damarlarda joşan, alqanimi dalqaladan hey…
Döngələr sislidi, dehşətli quduzlarda halay var
اود توتوب شام سايـاغي، شعله چکــرکن اؤز ايچيمدن

کپنک‌لر دئديلــــــــــر: آغلاما، مين‌لر سنه تـاي وار

Od tutub şam sayagi, şölə çəkərkən öz içimdən,
Kəpənəklər dedilər: aglama minlər sənə tay var
تَنگيشيب،  سايمادادير لحظه‌لــرين جان، قفس ايچـــره

دينله بيـر، گؤر ايچـــريمده، نئجه طوفان، نئجه هاي وار

Təngişib, saymadadir ləhzələrin jan qəfəs içrə
Dinlə bir, gör içərimdə nejə tufan, neja hay var
بير عؤمور توتقون اوره‌کدن اوجاليب گؤيلـــره توستوم

هله، واعظ سؤله ييـــــر: دؤز سنه دوزخده‌ده پـاي وار
Bir ömür tutqun ürəkdən ujalib göylərə tüstüm
Hələ vaeiz söləyir: döz sənə duzəxdədə pay var!

آرزي بئشيي

Arzi beşiyi
آيريليــق شاختاسي سنسيزلييـــــــمي شاختالادي
گـؤزومون قانــــلا دولــو بـايداسيني، چالخالادي
چاخـدي بيــر اودلـو چاخيش وارليغيمين تـارلاسينا

يانديريب ياخدي، اودومــدان نئجه گؤر، کؤز قالادي
دؤزوموم ، دؤزمه‌يه جان آتـــــديسا، آنجاق اونودا

قوي، دئييم بـاخ ، وطه‌نيــم تک يـارامازلار تـالادي
عشقين ايشتاهي کوسوب، سوس ياشاييشدان، نه بيليم

قاپ قارانليـــق گئجه‌ني کوچه‌ميـزه، کيــم جالادي
بورونوب کورکونــو آي، باسمايير اولـدوزدا گؤزون

يـاشاييش يـوللاري دهشتلـــي دوزاغ‌ديـر، چالادي
ارييب، دامديسا گـؤزدن سنه وورغــون اوره‌ييــــم

باخمـادين بيـر کره سن، کؤکسومو داغــلار دالادي
چوخ دئديـم زاهيــده: بس دير ده‌له دوزلوق، دا يئتر

خـور بـاخيشلا، گؤيره‌ن دويغــولاري تـاپــدالادي
توتقـونام وصل ايين اومدوقــدا، قانـادلاندي ديله‌ک

نه بيليــم، هانسـي ال، آرزي بئشيين ييــــرغالادي
ايلقارلي آنلار...

چکديم عشقين بـاده سين بـاشه، قانـانـــلار عشقينه

عشق اودون پروانه تک، کعبه سانـانــــــلار عشقينه

چؤکمه‌ديـم ديز زاهيدين بـاخ، قارشي سيندا بيــرکره

اؤپدوم آنجاق دار ايپين بـاغــــري تـالان‌لار عشقينه

چارميخا چکديرسه‌لرده، هئي انـا الحق سؤيلــــــرم

چيپچالانميش قيرميزي قانيندا، جانــــــــلار عشقينه

حاق سؤزون اوستونده قوي، سويسونلا باشدان‎ـ ديرناغا

جينغيريم چيخماز اينان، حاققي آنـانـــــــلار عشقينه

دانديغيم اوهامدي ، قوي کافر دئسينلـــر ، يوخ سؤزوم

داش قالاغ ائتسينلــــر اوهامي ، دانـانـــــلار عشقينه

آل گونش تک حاققـي يـايديــــم ذيروه‌دن ، عالم‌لـره

اود توتوب، يـانسام غميم يوخــدور يـانـانـلار عشقينه

توتقونـام وصلين ايين دويـــدوقدا، روحوم پـر آچيب

گؤيلــــــرين کؤکسون يـارير، ايلقارلي آنلار عشقينه

بـاشلانيش

بير آلمايديم بوتاغيمدا داشلانديـم

يـارالانديم، يار الينـده قاشلانـديم

ييرغالانديم ايستي توپراق قوينوندا

بير يئني‌دن يـاشاييشا باشلانـديـم
اوتانديردي مني
شاخدي شيمشک‎کيمي يـار، اودلارا يـانديردي مني
ساويريب کول‎تکي، يئللرده تـالانــديـــردي مني
ماوي گؤزلر، ده‌ريب اولدوزلاري سالخيم ـ سالخيم

قارا توپراغلارا سپديکده اوتـانــديـــــردي مني
سينديرارکن سکوتون دؤنگه‌ده دهشتلـــي چؤپون

داشلانيب سئوگي، سئويم جامي، دايـانديردي مني
اوره‌ييندن اوجالان سؤز، دوداغينــــدان جالانيب

ياغديريب گؤزلريمي، غمله بويـانـديــردي مني
اَل ائديب آيريليغين، چالـدي اوغورسوز هاواسين

سالدي مجنون کيمي آردينجا، دولانــديردي مني
آليشيب، يـاندي يئنه، عشقين اود آلميش اوجاغي
اويغودان سانکي، بيـر آنليقدا، اويـانديـردي مني
توتقونام بـاخ، اويانيش جاميني سوندوقدا، ياريم

دار آيـاغينـــــدا، اوجالماغليغا، آنديردي مني
پاييز

payiz
يـازيمي يـازلاماميشدان ، قاپيمــــي چالدي پـاييز

دئيه‌سن، رستم دستانـــــــدي يـادا، زالدي پـاييز

Yazimi yazlamamişdan qapimi çaldi payiz
Deyəsən restəe dəstandi yada zaldi payiz

چالاراق مارشيني، اسديــــــردي خزان بـايراغيني
سولدوروب رنگيمي ، مندن ـ منيمـــي آلدي پـاييز

Çalaraq marşini əsdirdi xəzan bayragini
Soldurub rəngim, məndən mənimi aldi payiz
آللاه ـ آللاه نه يـامان واقتا، خزانــــلاشدي بـاغيم

نه‌ده ، سسسيزجه خيال اوکيانينــــــا دالدي پـاييز

Allah-allah nə yaman vaqta xəzanlaşdi bagim
Nədə səssizjə xəyal okyanina daldi payiz
يـارالي دويغولاريمدان اوجالير نئــــــــي نفسي
شش در ماتدادي فيکـــريم، بو نئجه حالدي پـاييز

Yarali duygularimdan ujalir ney nəfəsi
Şeşdəre matdadi fikrim bu nejə haldi payiz
نه چاليـر « تورغايي» سازين نه‌ده، « قو» لار اوخويور

اولايـان قورتدو، يا بـايقوش، يادا ، چاققال‎دي پاييز

Nə çalir torgayi “sazin” nədə “ru”lar oxuyur
Ulayan qurtdu, ya bayquş yada çaqqaldi payiz
چالخالانمير گونشين بـايـــداسي، سولغوندو حيات

گؤزلــريمدن آسيلان ساپ ساري بير شال‎دي پـاييز
Çalxalanmir günəşin baydasi solgundu həyat
Gözlərimdən asilan sap sari bir şaldi payiz
يـام يـاشيل گولشنيمين کؤچـدو ياشيل دورنالاري
اونداکي گؤردوله سولغــون لئچه‌يين سالدي پـاييز

Yam yaşil gülşənimin köçdü yaşil durnalari
Ondaki gördülə solgun ləçəyin saldi payiz
توتقونـام سئودالي بـاغريم ديله ييـــر غم توته‌يي

نه بيليم، بلکه‌ده کؤنلـــوم ده‎کي، آمال‌دي پـاييـز
Tutqunam sevdali bagrim diləyir qəm tütəyi

Nə bilim bəlkədə könlümdəki amaldi payiz!
3/8/81
قالاجاق

سينمده خاطيره سندن قالارغي ، غــم قالاجاق

گؤزومه کؤلگه سالان کيپريمده نـــم قالاجاق

يـاشاييشين يوکـونـو من نئجه  چکيم سنسيز؟

سؤله، نه واقتا کيمي بئلده بـو شلــم قالاجاق

بئله‎کي ، سروکيمي قديمـي ، بوکوب، گئتدين

داها چتين دوزه‌له قامتيم ده، خـــــم قالاجاق

ازه‌لده غم گؤروب اوز منده ، اينانميرام چکه ال

نقدري  وارسا عؤمور، درد ايله، الــم قالاجاق

بو دونيانين‎کي غمي، قورتـاران دئييــل ساقي
گتير اَيـاغي چکيـم بـاشه چون، بودم قالاجاق

بوراخميشام وارينــي«توتقون»ام بودونيــانين

منه قاليرسادا، آنجاق بو بيــر قلـــم قالاجاق
من کيمم؟
Mən kiməm?
کوسدوروبـــدور يئنه کيـــم، مندن او الهام مله‎يين

کي، اوزوبـــدور نئچه مدتـديــر اليمــدن، اَته‎يين
تـارمين تئللـــري اونسوز گئجه ـ گونــدوز مَله‌يير

گاه آچيب، گاه بـوکـورم آرزيمين آنجــاق بَلـه‎يين

کيمسه يوخ بـاغريمين آچسين، توز آلان پنجـره‎سين

سولدوروب گؤرنئجه غم گولشه‌نيمين گول، چيچه‎يين

من، کيمم بيــر بئله بوسکومدا يـاتـان وار گؤرسن؟

کيـم يئييب، کيمليي‌نين دونيــادا من تک کوته‌يين؟
شاختالي، چنلـي قارآلميش يـاشاييش دوشرگه‌سين

اسديـــريـر اوستومه قيش گؤرنه آمانسيز کوله‌يين
قاپ قارانليقدا عؤمور کـروانيــــم آزميش يولونو

هارداسان آي گـونه‌شيم ؟ چک بير اوزوندن لچه‌يين
آي بولودلار چکيلين ماوي گؤيومــــدن، ایتیلین
جانيخيبدير، چکه بيلميــر بـاخيشيم غم يئــده‌يين

توتقونـام دالغالانيب، کوکـره‌سه نيسگيل ده‎نيزيـم

ييخاجاقــديــر ائـوينــي سئيل سرشکيم فَله‌يين

23/1/86
Küsdürübdür yenə kim məndən o ilham mələyin,

Ki üzübdür neçə müddətdir əlimdən ətəyin
Tarimin telləri onsuz gejə-gündüz mələyir

Gah açib, gah bükürəm arzimin anjaq bələyin

Kimsə yox bagrimin açsin toz alan pənjərəsin
Soldurub görnejə qəm gülşənimin gül, çiçəyin

Mən kiməm bir belə buskumda yatan var görəsən?!

Kim yeyib kimliyinin dünyada məntək kötəyin
Şaxtali, çənli qar almiş yaşayiş düşərgəsin

əsdirir üstümə qiş görnə amansiz küləyin
Qap qaranliqda ömür kərvanim azmiş yolunu
Hardasan ay günəşim, çək bir üzündən ləçəyin
Ay buludlar çəkilin mavi göyümdən, itilin

Janixibdir, çəkəbilmir baxişim qəm yedəyin
آذربايجان منم
Azərbayjan mənəm

آيريليقدان سيزلايـان بـاغــــريمدا داغيم وار منيم

ظولم اَليلن دهره‌لنميش قول ـ بوداغيــــم وار منيم
Ayriliqdan sizlayan bagrimda dagim var mənim

Zülm əlilən dəhrələnmiş qul-butagim var mənim
دؤشلريمدن داشلانيــر سوددن آغ آپبــاغ چئشمه‌لر

آب کوثردن شيرين مين‌لـــر بولاغيـــم وار منيـم
Döşlərimdən daşlanir sütdən agapbaq çeşmələr

Abe kusərdən şirin mingər bulagim var mənim
يـام يـاشيل، آل لاله‌لي داغلاريمــي، گل بير دولان

تـاغ بـاتـاغدير قاپلاريـم، سايسيز قوناغيم وار منيم
Yamyaşil, al laləlidaglarimi gəl bir dolan,
Tagbatagdir qaplarim, saysiz qonagim var mənim
سئوگيلي ائللــــر منيم‌ديـــر، آذربـايجــان منم

اؤز ائويم ، اؤز اويماغيم ، سيغنـــاجاغيم وار منيم
Sevgili ellər mənimdir, azərebayjan mənəm

Öz evim, öz oymagim, signajagim var mənim
من ،آلاولار يوردويام ، کؤکسومده تـاريخلريـاتيب
اوُز وئـرن قانـلي دؤيوشلــردن سوراغيم وار منيم
Mən alavlar yurduyam köksümdə tarixlər yatib

Üz verən qanli döyüşlərdən soragim var mənim
قوي هله ، اوجقارلاريم قالسين ، دوُنندن سؤيله‌ييم

گؤرنئجه اسلان صلابتلــــــي قوچاغيم وار منيم
Qoy hələ ujqarlarm qalsin, dünəndən söyləyim

Gör nejə əslan səlabətli qoçagim var mənim
مات ائـديبـديــر عالمي مشروطه‌نين جو مردلري
حاقلييام فخــر ائيله‌سم، سؤنمز اوجاغيم وار منيم
Mat edibdir aləmi məşrutənin jomərdləri,

Haqliyam fəxreyləsəm, sönməz ojagim var mənim
سؤيله‌ميش: ديز چؤکمره‎م دوشمانـلارا ستارخانيم

تا، داماردا ، آل قانيــم، الــده يـاراغيم وار منيم
Söyləmiş diz çökmərəm düşmanlara səttərxanim

Ta damarda al qanim,əldə yaragim var mənim

اؤلسه‌ده ستار سيغينمـــاز دينسيزه، ايمـــانسيزا

سردارام آرخام، ائليـم واردير، دايـاغيـم وار منيم
Ölsədə səttdar siginmaz dinsizə, iymansiza

Sərdaram arxam, elim vardir, dayagim var mənim
سانما يئرسيز توتقونـام، باغريمدا وولقانلار ياتيب

آلني‎آچيق ائللــر يـانيندا، آغ يـانـاغيم وار منيم
Sanma yersiz tutqunam bagrimda volkanlar yatib

Alni açiq ellər yaninda ag yanagim var mənim
کؤنول قوشو

کؤنـلـوم قوشو بـويـلانيـر خيالين پنجره‌سين

تـامسيناراق، آچـي‌نين سيلديـريمين، سره‌سين

يـاريـم دئيه سمانين، سينه‌سين، قانـادلانيـــر

سانکي يازيـق اونودوب، شکارچي‌نين بره‌سين

قو وورورسان، توتولـور قـولاغ گئجه يـاريسي
چولغالاييب بوسبوتون سکوت يئرين کوره‌سين

تَزديريبن داغلارين ده‌لي جئيرانـلارينــــــي
کؤچوروبلــر قلم قاش گؤيرچي‌نين ، فره‌سين

هارداسا، بـاتيــــب گيله، ايشيقليغين گميسي
سينـديريبلار زوهـره‌نين ائيواني‌نين نـرده‌سين

دويغولاري دوندوروب کيشنرتيسي شيمشه‌يين

قره‌نفيللي چؤللــرين ده‌ييشيب منظـــره‌سين
توتقون کؤنـول آچيلماز ، آغارماسا دان يئـري
دؤيمه‌لي‌دير بـاخيشيــم هله داغين هئـره‌سين
14/5/81
کؤنلومه داغلار دوشدو

يام ياشيل يازدي، يئنه کؤنلومه داغلار دوشدو

بورونوب زيروه چنه، کؤنلومه داغـلار دوشدو

توخويوب خالچا طبيعت گليني، گوللـــردن

دؤشه‌ييبدير چمنه ، کؤنلومه داغــلار دوشدو

دؤشو دولموش بولاغين سانکي سويو،  سوددور آخير

جان باغيشلار ايچنه ، کؤنلومه داغلار دوشدو

سارماشيق تـوم بيچنکلرده، اوجالماق ديله‌يير

دولاشير نستره‌نه، کؤنـلـومه داغـلار دوشدو

اويخولـو نرگيزي گولشنـده آييلدان بولبـول

گؤز وورور ياسمنه ، کؤنلومه داغلار دوشدو

توته‌يين چاغـلاداراق ، قارشي ياتـان داغـدا چوبان

نغمه سؤيلور وطنه ، کؤنلومه داغلار دوشدو
دور چيخاق چؤل ، باييرا کهليک اوتو درمک اوچون

گؤتوره‌ک بير«دره‌نه»
، کؤنلومه داغلار دوشدو

اوجاليب قيز ـ گلي‌نين گؤي زمي‌لرده گولوشو

غم بـورونموش کفنه،کـؤنلومه داغلار دوشدو

داغـــلارين عشقي دوشوب باشيمه، دؤزمور دؤزوموم

آچيـرام سؤز يئتنه ، کؤنلومه داغــلار دوشدو

توتقونام ، بنزه‌ييرم،گؤزلري دولغون بولـــودا

آغلارام ، ده‌يمه منه ، کؤنلومه داغــلار دوشدو

اولدوز

اودلاغيم سکوتـــــون اوُره‌يين اوزدو

هارايلا گره‌ييــــم ، سؤله ييب: سؤزدو

سوسماقلا گــؤره‌رسن ، يـاشايش گوُلو

ساراليب ، سولوخوب ، دوداغين بـوُزدو

دئش گؤزون اويغونون چيخارت، چاناقلا

گئجه‌نـي اوزالـــــدان، اويغولو گؤزدو

صداقت ذيـــروه سين قويما چن آلسين

اگرينـي کَسن‌ده ، دئميشلـــــر: دوُزدو

جنته وئرمــــــرم يوردومون قوينــون

کيم دئييـــر اؤلکه‌مين ، قوجاغي بوزدو

حاقلييام اوره ييــــــم دامسا گؤزومدن

يـارانين کيم گؤروب ، ملحــمي دوزدو
اوگـون ، سني توتقون گؤره‌نــده ، اينان

گوُموشو اولــدوزلار، گؤزومـدن سوٍزدو

گؤزه‌ليم

اويخــونون اوُزمه‌ده اوکيانين اوسانديـم گؤزه‌ليم

دويغومون داملاسي دامديقدا، اويـانديم گـؤزه‌ليم

Uyxunun üzmədə pkyanin usandim gözəlin
Duygumun damlasi damdiqda oyandim gözəlim

گـؤزومون پنجره‌سين دؤيدو سحــر، گـؤي گليني
بير باخيش مُورگوُلو بـاخديقدا، اوتانديـم گؤزه‌ليم

Gözümün panjərəsin döydü səhər göy gəlini
Bir baxiş mürgülü baxdiqda utandim gözəlim
بو قـده‌ر اويماق اولارمي؟ بو نه وارليـق، نه حيات

قـوي دئييم: خولييا قانـادينــدا، تـالانديم گؤزه‌ليم

اوره‌ييم دامدي گــؤزومدن ، يولونــو ايزله مه‌دن

دئمه‌دين بير کره هئچ ، منــده يوبـانـديم گؤزه‌ليم

سانما سنسيز دوداغيم قاچدي، گولومسه‌ندي اوزوم

باخ ، بولود تک دولـوبان ،گاهدا جالانديم گؤزه‌ليم

دئديلـر: دؤز آز اولار عؤمرو يامان گونلـرين، آخ...

من يازيق  ساده‌جه، آلدانـديم ، اينانديم گؤزه‌ليم

قيناييم بـاختيمـي؟ يـاکي، اؤزومـو؟ بيلمه‌ييــرم

دوغروسو، شش در حئيره‌تده، دايانــديم گؤزه‌ليم

توتقونـام بـاغــريمي هيجران آلاوي قاورالاييب،

بير دوداق سؤز دئيه گل،گؤر نئجه يانديم گؤزه‌ليم
ماهني
mahni

گل گولوم ، ائتمه تـرنـم چوخدا «هيجران» ماهني‌سين

يوخسا بولبول تک بوکؤنلـوم سيزلار افغان ماهني‌سين

Gəl gülüm etmə tərənnüm çoxda “hijran” mahnisin
Yoxsa bülbültək bu könlüm sizlar əfqan mahnisin
«زابليم» ائيلـــر«نـوا» ، چيخماز اوره‌کــدن«ديلغميم»
چال «قارا بـاغيم» ، اونوتسون داشناغيستان ماهني‌سين

“zabilim” eylər”nəva” çixmaz ürəkdən “dilqəmi”im
Çal”qarabagi”im unutsun daşnagistan mahnisin
باشلا «ماهور»ينـــده «آذربـايــجانين» گولسون اوزو

«خان چوبان»يم، سئللره ياغديرسين عصيان ماهني‌سين

Başla”mahor”ində”azərbayjanin” gülsün üzü
“xan çoban”im sellərə yagdirsin üsyan mahnisin
بوينو چينينده «يئتيـم» تک، ياغماسين سوچسوزگؤزون

دور، دوزه‎لت قدين‌کي، باشلار ظلم و طغيان ماهني‌سين

Boynu çinidə “yetim” tək yagmasin suçsuz gözün
Dur, düzəlt qəddinki, başlar zülm o tügyan mahnisin…
اگمه بـاش کسگين سازاغلار قارشي‌سيندا، سرت دايان

سرولر آزاد اولوب ، سانمازلا طــــــوفان ماهني‌سين
əymə baş kəsgin sazaqlar qaradsinda, sərt dayan dayan
sərvilər azad olub, sanmazla tufan mahnisin

«قهرماني»م، قـي وورارکن، «اوشاري»م، بـاشلار هاراي
دالغالاتسين قـوي «آراز باران» دا، «شيروان» ماهني‌سين
“qəhrəma”im qiy vurarkən, “oşari”m başlar haray
Dalqalansin qoy”arazbaran”da “şirvan” mahnisi
کيم «ماوازخان»دان کئچـــر، آغلار «ساري تئل»حالينا

آي «ساري تورپاق»، چيچکله‌ندير داغيستان ماهني‌سين
“kim “mavazn”dan keçər, aglar “sari tel” halina
Ay “sari topraq” çiçəkləndir dagista mahnisin
دور، گؤتور «مصري» قيلينجين، داردا قالميش عيواضين

آي«کور اوغلوم»تئز يئتيش، دمله‌ندير «عثمان»ماهني‌سين
Dur,götür “misri” qilinjin dardada qalmiş eyvazin
Ay “koruglu”m tez yetiş, dəmləndir “osman” mahnisin
آرازدان دئييري
Arazdan deyiri
اويـانـان دويغولاريـم يـاز ، يئنه يـازدان دئييــري
Oyanan duygularim yaz yenə yaz deyiri
ببه‌ييمـــدن بـوي آتـان آرزي ـ مورازدان دئييـري
Bəbəyimdən boy atan arzi- murazdan deyiri
bقاراقيش بـاغــلايـاراق شاختاسين آغ بـوخجـاسينا
Qara qiş baglayaraq şaxtasin ag buxjasina
آشاراق داغــــلاري باخ، گــؤر نه فرازدان دئييري
Aşaraq daglari bax, gör nə fərəzdan deyiri
سولغون اوزلردن اؤپور شئحلــي، ايليق ياز نسيمي
Solgun üzlərdən öpür şehli iliq yaz nəsimi  
گؤزلرين نـرگيـز اوغور مُورگــوُلو نـازدان دئييري
Gözlərin nərgiz ogur mürgülü nazdan deyiri

چاخناشير گؤيده بولود لار چاخاراق اودلو چاخيش
Çaxnaşir göydə buludlar çaxaraq odlu çaxiş
سارادان ، خان چوبـانـي گاهدا ، آرازدان دئييــري
Saradan xan çobani, gahda arazdan deyiri
تئز آچيلسين دئيه بـاختيم يئنــــي ايلـدن قيزلار،
Tez açilsin deyə baxtim yeni ildən qizlar
شام قـويـور آبـده‌يـه، نـذر و نيــازدان دئييــري
Şam qoyur abidəyə, nəzr, niyazdan deyiri
گئجه‌نين رنگي قاچيبديـر، يـاريليب بـاغري دئمک
Gejənin rəngi qaçibdir, yarilib bagri demək 
آغاران دان يئري بيــــر کؤکسو بياض‌دان دئييري
Agaran dan yeri bir köksü bəyazdan deyiri

آل گــونش اؤرپه‌يين آچميش، داغا ديرماشمادادير
Al günəş örpəyin açmiş, daga dirmaşmadadir
توي دُويـون بـاشلاياجاق، ائل يئنه سازدان دئييري
Toy, düyün başlayajaq, el yenə sazdan deyiri
آچيليـر«توتقون» اوره‌کلـر، جوشور الهام بـولاغي
Açilir tutqun ürəklər, joşur ilham bulagi
يـاز يئنه ـ يـاز يئنه شاعيـــر يـاز، آيـاز دئييري
Yaz yenə- yaz yenə şaeirƏ yaz ayazdan deyiri
25/12/82
گولوم

گول ، گولوستاندا گولوم، گولسون، ماراغلانسين گولوم

يوردومون دؤرد بير يـانيندان، غــم ايراغلانسين گولوم

سن، سوسارکن، بـاغلاريمدان بولبول شئيـــدا کوسور

سوسما، بولبوللر ديل آچسين، گول قوناغلانسين گولوم

يـام يـاشيل يـازدير ، قـره‌نفيل قالديريبدير اؤرپـه‌يين

لاله‌نين داغدا يـاخيندير بـاغـــري، داغلانسين گولوم

قالخ ، آرا دردين دواسين، آختاران آنــــجاق تـاپـار

سؤيله: يـاهو، قوي اومود تينــگي بوتاغلانسين گولوم

بسدي،  سوسقونلوق يئتـر، ده‌ر گؤزلـريندن اويخونـو

آز قاليبدير آل‌گونش گؤيـــده، ساچاغـلانسين گولوم

آچ گؤزون گؤي دورنـالار کروانيني، سانــدان کئچير

بـاشلا تحسين آيه‌سين، روحون شافاقــلانسين گولوم
حاق ديله‌نمز، گؤرنه سؤيلوبــدور سهند، ائل شاعيري
حاق آلان کيمسه گره‌کـديرکي،  يـاراغلانسين گولـوم

سيتقاييب ظاليــم‌لـــره، يـالوارما صائب سؤيله ميش

چون، کباب آغلارسا، اود ايسترکي، چاغلانسين گولوم

توتقونـام ، آهيمله مشعل‌لــر آلاولانــــديـــرميشام

قوي دييـــاريـــــم آذربـايجان چيراغلانسين گولوم

اومود تينگي
ايچدير محبت باده‌سين ، قوي گؤز خومارلانسين بئله

فيکريم گئييب سئودا دونون، ايسترکي، يارلانسين بئله

Içdim məhəbbət badəsin qoy göz xumarlansin belə
Fikrim geyib sevda donun istərki yarlansin belə
آخ بير کؤنـول ماواسينا، قوي وارليغين آنسين اوره‌ک

بويلان گونش تک دويغولار گؤزلـرده پـارلانسين بئله

Ax bir könül məvasina qoy varligin ansin ürək
Boylan günəştək duygular gözlərdə parlansin belə
عشقين اوجاغيندان دوشوب بير قور، وجوديم يانمادا

وصلين اومانلار دوغرودور دونيــاده، نـارلانسين بئله

Eşqin ojagindan düşüb bir qor, vüjudum yanmada
Vəslin umanlar dogrudur dünyada narlansin belə
اولسايدي عاغلي، عاغليمين،گولمزدي هئچ چيلغينليغا

آنماز، گره‌ک شئيدالـــرين دونياسي جارلانسين بئله

Olsaydi agli aglimin, gülməzdi heç çilginliga
Anmaz gərək şeydalarin dünyasi jarlansin belə
يئرسيز ساغينديرماقدادير زاهـــــد، مني مئيخانه‌دن

سن، وئر ايچيم گُلگون مئيي، باغريم پينارلانسين بئله

Yersiz sagindirmaqdadir zahid məni meyxanadan
Sən ver içim gülgün meyi bagrim pinarlansin belə
آرتيق ، قارانليقلاردا ، داشلانــدي دؤزوم پئيمانه‌سي
سؤک دان يئرين، يوللاردا کروانلار قاطارلانسين بئله
Artiq qaranliqlarda daşlandi dözüm prymanəsi
Sök dan yerin yollarda kərvanlar qatarlansin belə
توتقون باغيرتيم‎دان قوپـان سسلردي، ياهو سؤيله‌يير

باخ، کئفله‌نيم، گؤزده اومود تينگي، چينارلانسين بئله
28/3/78
“tutqun” bagirtimdan qopan səslərdi yah u ssləyir

Bax küflənim gözdə umud tingi çinarlansin belə

آرزي چؤلمه‌يي

Arzi çölməyi
اويخو دؤيور گؤزومو سوس ائـوين بوجاغينـدا

مُورگوله‌يير بـاخيشيــــم اينتظار يـولاغينـــدا

Uyxu döyür gözümü sus evin bujaginda
Mürgüləyir baxişim intizar yolaginda

دوشونجه پنجـــــره‌سين بـاغلاما ، سني تاري
اولوشگويير چيچه‌يي ، دويغومون بوتـاغينـــدا

Düşünjə pənjərəsin baglama səni tari
Ülüşgəyir çiçəyi duygumun butaginda
من، اويماق ايسته‌ميرم، سود يولون آچين اوزومه

ايشيقلي بير سحرين دورموشام  سوراغينــــدا

Mən uymaq istəmirəm süd yolun açin üzümə,
Işiqli bir səhərin durmuşam soraginda
آييقليغين مئيينه يـانقييــــــام، گليــن رحمه

قويــون ايچيم ، بيرايچيم مئي ، گونش اَياغيندا

آزادليغين قـوشونون آغ قانـادلارين  يـولمــا

کي، حاققين ائلچيسي‌ديـر آيه‌لـر دوداغينــدا

آليشدي، يانــديسادا يام ياشيل باغي عؤمرون

ايسينمه‌دي ديلـه‌يين  چؤلمه‌يـي اوجاغينــدا
ياديـرغاييب گـولـوشون اوچوخلايان دوداغيم

نئجــه گولـوم آخي‌من، شاختانين قـوجاغينـدا

هلـــه‌ده ييـرغالانيــر آرزي ننليســي باخسان

بو، دوغمـا ائللريمين سوپ سويوق اوتاغينــدا

گئجه‌دير عالمه بير، قورخولو سکوت چؤکموش

توتولـوب آيـدا يازيق «توتقون»ون، ساياغينـدا
16/2/79

شعير ياپراغي
قانـادلانيب الهاميــم، شعير يـاپراغي گزير

بويلاناراق اوره‌کدن ، سؤزوم دوداغي گزير

گؤرنه چاپير خيالين آيغيــريني دؤرد نـالا

آشير دره ، تپه‌ني ، سيلديـريـم داغي گزير

دولانيـر آل لاله‌لـي ، بنؤوشه‌لي دوزلـري
يام ياشيل اورمانلاري، آسلان ساياغي گزير

سوتدن شيرين بـولاغلي يايلاغلاردان بـاش آليب ،

آلتون قوپبا ، قايماقلي اوبا ـاويماغي گزير

گيله نارلي، گيلاسلي بـاغچالاردان بويلانير

آلما، هئيوا، اريکلــي، باداملي بـاغي گزير

قــي ووراراق زيـروه‎دن قارتـال کيمـي اوج، آلير

آوسينلايـان بـاخيشي آوي، آولاغـي گزير

آدديم باشي بويلانير خاطيره‌لـر چينار تک

کؤوره له‌رک اوره‌ييم، گـؤزوم آياغي‌گزير

آراييـــرام، بيــر داها تاپام اوشاقليغيمـي
آنام دوشور ياديما، فيکــريم اوتاغي گزير

سسله‌ييرم:آي آنا، سسيمه سس وئـرن يوخ

داريخيب، هؤيکورورم، باغيرتيم تاغي گزير

سانکـي، آغير اويغودان ديسگينيرم سسيمه

گؤرورم‌کي ، قلميـــم آغجا وارغي گزير

17/2/78

اوره‎ييم‎ده

هرنه وار گيزلي يـا آشکار ائله سن‌سن اوره‌ييم‎ده

وئـرميشم من سنه ايلقار ، ائله سن‌سن اوره‌ييم‎ده

يوخ، اوجوز ساتمارام عشقين، ايشيغا آند ايچپيـــرم باخ

اود توتوب، يانسادا اغيار، ائله سن‌سن اوره‌ييم‎ده

جالانيـب روحوما سئوگين  ياشاييش ماهنيسي‌تـک، بيـل
او کي باغريمدا چالير تار ، ائله سن‌سن اوره‌ييم‎ده

اي آنا توپراغيم اي شانلي دييار، سئوگيلي يوردوم

اؤزگه  اولماز منه ديـلدار، ائله سن‌سن اوره‌ييم‎ده

دويغومون دامجيلاريندان بئجره‌رکن غزه‌ليـم، هئي
ساليـرام عالـم آرا جار، ائله سن سن اوره ييـم‎ده

ائتمـرم غـم منـي تکفير ائـده بو ايسته‌يه، زاهـد

قورا آدديم باشي بيـر دار، ائله سن‌سن اوره‌ييم‎ده

لاپ کؤروکله‌نسه قارانليق گئجه‌لر چکسه آلاو دا،

آليشان  من دئييلـم يـار ، ائله سن‌سن اوره‌ييم‎ده

بيـر بـاخيش باخ، بورونوم قوي اودا وورغون کچنک تک

دويمـوشام ، منـــده کـي اسرار ، ائله سن‌سن اوره‌ييم‎ده

توتقونـام عشقين ايچن گُـونــدن ،اؤزومـدن خبـريم يوخ
اولمـوشام بويله‌جه خومار، ائله سن‌سن اوره‌ييم‎ده

چارپارالار 

هئي
يئنه نيسگيللـــريم، گؤز بوجاغيندان

سيخيليب، سوزولور يـانـاغيمـا هئي
يئنه آرزيـلاريـــم بـاجادان بـاخير

سويوقلاميش، سؤنوک اوجاغيما هئي
هله‌ده اولدوزلو، آيلي گؤيلــــرده

بوز بولود گرنه‌شير، ايلديريم چاخير

دوغما دييــــاريمدا، غريبسه ميشم

اؤگئيليک ايچيمي يانـديريب، ياخير

هجــــران تؤره‌ده‌نه ، نيفرت يـاغديرير

دوستاق دا قوش کيمي چيـرپينان اوره‌ک

قارقــيش ائلـه‎مه‎سين ، نئيله سين اوره‌ک

سنسيز نه گـول گولور، نه‌ده بيـر چيچك
يازدا يـاشيللانيـر بوتون يـارانميش

ندنسه من بئله ، پـاييزلاييـــــرام
هاميلار، شه‌نليکده ، دئييب،گولمه‌ده

غم ديزينده بـاشيم ، من سيزلاييرام

يوردوموز اود يوردو ساحير دئميش‌کن

«حياتيميز قانــــــــلا، آتش‌له دولو

قاندا اود اولماسا ، قيزيشمــاز اوره‌ک»
گونش‌سيز ، چيچه‌يين آچيلمـاز گولـو
تـوتـولـوب سمانيـن ماس ماوي رنـگي
«آي‌کوسوب، اوز قويوب زوهره‌يه ساري»
جانيخيب ظولمتــــده ، هاراي چکيـرم

اولــدوزلاردا بيـر گؤز بـاسمايير بـاري
بولودو آغلايـان اينــــدي بيلميشم

سهندين گؤزو ايميش ، سهندين اؤزو

«آغلارام ، عالمي سئللــــر آپـارار»
بو، شاعير سؤزودورـ بو شاعير سؤزو
او، ائللــر اييـدين او، ائل شاعيرين

قالانميش دردلـري بوغدو بير گئجه

داغلارجا آرزيني، سونسوز حسره‌تي
کؤورک اوره‌يينـده ، آپـاردي نئجه
هانسي نيسگيليني يـازيـم من، آخي
توتدوقجا دونيـا وار نيسگيلي اونون

باخ ، ائله بو يئتــر دئسم ، اؤلونجه

آچيلمادي ديلــدن ايشگيلي اونون

حؤيکوردو دوستاقدا،آسلان ساياغي
تپه‌لـر ديسکينـدي، داغلار اسنه‌دي
دارتينيب، سينديرسين دميـر قفه‌سي
زنجيـر پـاخـلالاري اتين چئينه‌دي
شهريـار شعـر کيمي داردا قالانـدا

جان قارداش دئيه‌رکن، جانـدان اوسانـدي
قارتال‌کيمي گلديـم دئيه، آچدي پر

آنجاق، قانادلاري اود توتدو، ياندي
سن
تيکان اولـوب، آياغـــلارا بـاتينجـا

چيچکلــه‌نيب، ياخـالارا  تاخيل سن

زهر اولما، دادان سني  تُــوپـورسون

شيپ شيرين اول، اوره‌کلره آخيل سن

هريئتنــــه ساعـات کيمي  قـــورولما

شر سئونــدن بــو ، دونيادا قاچ  اوغول

قيفيـــل اولـــوب ، آغيز‌لارا ، وورولما

کليـد اول‌کــي،  قيفيـل‌لاري آچ اوغول

بولــود اولسان بوش ـ بوشونا  کيشنه‌مه

سس،  سميرسيز ياغميرينـــــي اَله سن

شيمشک اولما، چاخيشينــدان اود ياغـا

آل‌گــونش  اول، ايشيغيني چيلــه سن

آياغ آلتدا ، تاپـــــدالانار « تپه »لر

بير داغ اول‌کي، قوپارماسين يئل سني
«آغ شين» اولمـاق هنر دئييل  دونيادا

بابـک اول‌کي، آلقيشلاسين  ائل سني
گـؤلمج اولما، يئتن سنـــي ليلله‎تسين

ده‌نيـز اول‌کـي، درين‌لييين خوشلانسين

آغاج اولسان سؤيـود اولما، چينـار اول

قوي، کولگه‌نده، يورولانلار هوشلانسين

شاعر اولسان قاشا، گوزه ، زولفه  يوخ

صـداقتـــه، محبتــــه  شعير يــاز

انسانـليــغا، قارداشليـغا ،  دوستلوغا

عدالتـــه، سعــادتــــه شعير يــاز

ياشام
نغمـه‌لـي  دونيادا،  سازلـي دونيـادا

توزقـده‌ر شنليکدن پـاييــم اولمادي
چوخلارين قورد يئدي داغيلدي توکو

آنجاق کيمسه  منيـم،  تاِِييم  اولمادي
آتــاسيزليــق دردي، آتاليق  دردي
ياغـديردي باشيما  قوجاليق  قـارين

بسلـه‌ديم منـده  بو دونيادا  بيـر باغ

واقتسيز خزان ووردو، درمه‌ديم بارين

ياشاييش يوواسي قـوروم دئيه‌ره‌ک

همي فهله اولدوم ، همي‎ده ، اوستا

بير قاريندان اوتر ، يالتاقلانماديـم

نه قوحوم ،نه يادا، نه ده‌کي دوستا

حؤيکوروب نقده‌ر، هايـلاديـم سادا،

بير کـره‌ده باختيـم  اوومـادي گؤزون

اود توتوب ايچيمدن آليشديم شام تک

سؤنـدورن اولما دي  قلبيمين کؤزون
قوشمالار

یادیما دوشدو 
یئنه جوشـــدو بو طبعیمین بولاغی 

قاتار ـ قاتار سؤز یادیمـا دوشوبدو 

دالغالانیـــــر الهامی‎مین قایناغـی 

گول چیچکلی یاز یادیما دوشوبدو 

سیلدیریملـی قایالاری، داغــلاری 

پانبیق آتان باغچالاری، باغــلاری 

فیـدان لارین قیرمیزلاری، آغلاری 

لاله ده‎کی اوز یادیما دوشوبــدو

ائللریمین تـوی، دویـونو، اویونو 

چوبانلارین کورنش قوران قویونو 

بیرده ایچم «ترنه بوزان» سویونو 

«داش چشمه»ده، بوز یادیما دوشوبـدو 

آش تره‎سی، قاز آیاغـــی اَوه‎لـک

قوش اَپبه‎یی، جوجه گـؤزو، بابانک

بیــرده گؤره‎م بزه‎نیبـدی گلین تک 

دره، تپه، دوز یادیمـا دوشوبـــدو 

گؤی بیچنک، یاشیل چمن، توم مئشه 

چؤل باییرا عطیــــــر سَپن بنؤوشه 

تامارزییام جوتجــو توتان اول خئشه 

«زولا»لاردا کوز یادیما دوشوبــــدو 

کند ائـوی‎نین«باغلاماسی»، «قوربانی»
سود، قاتیغـی، قالین قابمـاق، آیرانی 

آخشام چاغی یول دا «کرگه» کروانی 

او، قوپاران توز یادیما دوشوبــــدو 

آرزیــــــــلارلا کؤرپه‎سینی بله‎ین

بوی آتماسین، دیل آچمـاسین دیله‎ین

بولود کیمـــــی یاغمیرینی چیله‎ین 

یاشلی باخیش گؤز یادیما دوشوبـدو 

توتقون باغریم سیخیلیبدی دوزاغــدا 

آرزیلاریم هارای چَکیـــــر اوزاغـدا 

آخشام اوستو توستوله‎ین اوجاغــــدا 

آلاو چکن، کؤز یادیمـا دوشوبــــدو 

سوووشدو
حسرت قالــــديم  بير سحرين دانينا
عؤمروم بوتـــون قارا نليقدا سووشدو

آرزيلارين قاناديندا, گونـــــــلريم

سازاقليقدا, بــــورانليقدا  سووشدو

نلر چکديم بو, قيرخ بئش ايل دونيادا

فرياديمدان , داغـــلار  گلدي فريادا

گاه مجنونـا دؤندوم ، گاهدا، فـرهادا

قوجالديم داي , جاوانليقدا سووشدو

شاختا ووردو عؤمور باغيم  قورودو

اوج ائــله‌ييب , آهيم گؤيو بُوردو

غم يئمکدن  يازيق جانيم  چورودو

ياشاييشيم  دومانليقـــدا سووشدو

چکدييمي  بير من, بيلديم, بير آللاه

هئي پوسگوردوم ايچريمدن اودلو آه

باخ , بوسؤزه توتقونـلوغومدور گواه

روزگاريم  طـــوفانليقـدا سووشدو

... گولور

غملــر سولاييبدي شادليق تـارلامي
نه تاغيم گول آچير ، نه اوزوم گولور

حسرت بوداغلانيب گـؤز ببه‌ييمــده

نه ، دوداغيم قاچير ، نه اوزوم گولور

قارانليق گئجه‌دير ، قوردلار اولاشير

تُوکلريم بيز دورور، ديليم دولاشير

خيال مئيدانيندا، فيکيــريم چاشير

نه، ديليم ترپه‌نير، نه سؤزوم گولور

بو قـده‌ر کده‌رين يوکــون داشيرام

کؤنولسوز عؤمـورله دابـانـلاشيرام

يـاشيل يـاز قوينونـدا خزانلاشيرام

نه گؤيوم شئح‌له‌نير، نه دوزوم گولور

داشقين بيــر بولاغام آخيرام دؤشدن

« توتقون» اوفوقلـره بـاخيرام دؤشدن

گاهدانسا گونش تک شاخيرام دؤشدن

آنجاق نه اوره‌ييـــم نه گؤزوم گولور

يـاشيل يـاز

آچاراق ياشيل ياز منـده‌سين ، دئمک،

بزه‌ييرـ دوزه‌يير قـــره‌نفيل ، چيچک

انصاف‌مي ، بئله بير آچي‌دان کئچه‌ک،

آغ آپباغ سود آخير بـولاغدان سوزور

ايشيق، قارانليغــــــا چالاراق ظفر

دان يئـري سؤکولور ، اسنه‌يير سحـر

ساغينير اوُزلـردن يئنه غــم ، کـده‌ر

سئوينج قانادلانيـر ، ياناغ‌دان سوزور

آليشيــر سئوگي‌نين، عشقين اوجاغي
هؤرولـور خيالين ويــصال ساچاغي
داشلانيــر احساسين داشغين بولاغي
دويغو دامجيلاري بوخاغ دان سوزور

قالديـريــر اؤرپه‌يين سحــر گليني
سرسين قايـالارا، آلتــــوت تئليني
سيخاراق ايلهاميــــم عشقين اليني
شعيــر اينجي‌لري دوداغدان سوزور

آچاراق چتيــــرين قيرميـزي  لاله

دايـانيب يـــول اوسته، الـده پياله

قيزارميش اوزونــدن، آخديقجا ژاله

سانكي ساقي مئيي، آياغ دان سوزور

اوغلوم

زامان دؤنسه، باختين ياتسا، داريخما

دؤزومونـو اوجا داغـدان آل اوغلوم

بيـر مثل وار: صبــر ائله ين آپـارار

دئمه، ياتميش، اويانماز اقبال اوغلوم

بو دونيانين سانمــاکي، بيــر اوزو وار

يئنيشـــي وار، يوخوشو وار، دوزو وار

هرگئجه نين دئميشلـر: گونـــدوزو وار

غم شوشه‌سين گؤتور، داشا چال اوغلوم
بيليرسنمــي، اومودسوزلوق ائـو ييخـار؟

تيمساح اولان گـؤز قوراسين هئي، سيخار

بوگون ـ صاباح صبر ائله‎سن، قيش چيخار

طبيعتده، ده‌ييشه‌جــــک حال اوغلــوم
داغلار يئنه ياشيل دونــون گييه‌جک

باغچالاردا، لاله بوينــــون اگه‌جک

سئودا سؤزون بولبول ،گوله دئيه‌جک

آچاجاقديـر قيزـ گلين لر فال اوغلوم

شوم گئجه‌نين تيتـره‌ينــده ديــره‌يي

قارانليغين يـاريـــــلاجاق اوره‌يـي

قالــديــرانــدا اؤرپه‌يين نور مله‌يي

سالاجاقدي ظولمون آتي نـال اوغلوم

سن آنجاق کي، گـونش سياغي آخسان

اوج ائله‎ييب، سون ذيـروه‌دنسه باخسان

اوشوتسه باخيشين، بيل‌کي، آخماخسان

آييل بيرآن، دوشون،فيکـره دال اوغلوم

جومرد اولان اولايـــلاردان اوسانماز

بير قارينــــا يـاد قاپـي‌دا، دايـانماز

انسان اوغلو مين بيـر رنـگه بويـانماز

چاليش آنجـاق، بير بويادا قال اوغلوم
توتقونلاشما، غمله بـاغــرين تـالانسين

سئوگي، سئويـم بـاخيشيندان جالانسين

دانيشانـــدا سؤزون دوز تک يـالانسين

قوي، سوزولسون دوداغيندان بال اوغلوم
23/12/82
ديليم سوسماز

گومـوشو اولــــدوزلار،گولومسه‌يه‌رک

گؤيـو نـاققيشلاييب، خاللايانــــدا گل

بويلانيب اوفوقــــدن پـانبيق آتـان آي
قورشاغين بـاجادان ساللايـانــــدا گل

Gümüşü ulduzlar gülümsəyərək,
Göyü naqqişlayib, xallayanda gəl

Böylanib üfüqdən panbiq atan ay

Qurşagin bajadan sallayanda gəl

سانما کي، بيريوللوق، سوسوبدور ديليم

دينه‎جـک، دينـديـرسه اولـوسوم، ائليم

ياشيل دون گيينـده او ، چنلــي بئليـم

قيرآتين کـور اوغلـو نـاللايـانـدا گل

Sanma ki, bir yölluq susubdur dilim
Dinəjək dindirsə ulusum, elim

Yaşl don geyəndə o çənli belim

Qiratin koroglu nallayanda gəl
تؤکنر سازاغلي قيش، کؤچر چنـــده

اؤرپه‌يين آچانـــــدا لاله چمنـــده

دئييرم سئوگيليم ـ دئييـرم ، سنــــده

آريـــلار پته‌يـــي بـاللايـانـاد گي
Tökənə sazaqli qiş, köçər çəndə
Orpayin açanda lalə çəməndə

Deyirəm sevgilim, deyirəm səndə,

Arilar pətəyi ballayanda gəl
ايشيقلي گولوشلـــــر قانـادلانـاراق

غم ، کده ر اؤلکه مدن ، اولاجاق ايراق

آداقلي قيزلارين الينــــــــده داراق

داراييب بـاشيني ، شاللايـانــــدا گل

Işiqli gülüşlər qanadlanaraq,
Qəm, kədər ölkəmdən olajaq Iraq

Adaxli qizlarin əlidə daraq,

Darayib başini, şallayanda gəl
سارسيلتماسين سني يئنيش ـ يوخوشلار

تله‌س کي ، بـاغيمي پوزدو بـايقوشلار

عاشيقلـــر اوره‌کدن ويصالي خوشلار

آل قانيم تـوپــــراغي آللايـانـدا گل

Sarsiltmasin səni yeniş- yoxuşlar
Tələs ki, bagimi pozdu bayquşlar

Aşiqlar ürəkdən visali xoşlar

Al qanim topragi allayanda gəl
بيــرايکن ايکييـــه دؤزمه‌ييـر اوره‌ک

داها توتقونلوغـوم قوپـاريـرکـــولک

نبي‌نين الينـده آينالـــــي تـوفنــک

دوشمانين کؤکسونو خاللايانـــدا گل

Bir əkən ikiyə dözməyir ürək,
Artiq tutqunlugum qoparir külək

Nəbinin əlində aynali tüfnəg,

Duşmanin köksünü xallayanda gəl
بابک

اؤنونده ظاليم‌لر ساغ ـ زاغ اسردي
آت اوسته قيقاجي بـاخانـدا بابک

وارليغين دانـاردي دانـقاز قايـالار

ايلديريم سياغي چاخانــدا بـابک

آليجي قـوش کيمي آچانــدا قانـاد

دوشمانلار اليندن چکــردي فريـاد

اولمايب عؤمرونده،کيمسه ائده يـاد

قيلينجين، قينينا تـاخانــدا بـابـک

اؤدلار اؤلکه سي‌نين ده‌لي آسلاني
اوجالتدي گؤرنئجه آذربـايـجاني
بورودو دونيـاني شهره‌تي ـ شاني
ظاليمي يانديريب ، يـاخاندا بابک

اوره‌کلـر آچيليب، چيچه‌کلر گولدو

دويغولار جانلانيب، ديله‌کلر گولدو

آلقيش دئيه گؤيده ملکلـــرگولدو،

دؤيوش مئيدانيندا شاخانـدا بـابک

آلقيش اوهمته، ائشسيز جـرعتـــه

آلقيش او، غيره‌ته ، او شجاعــــته

سالدي خليفه‌ني گؤرنه حئيـــره‌ته،

آل قانين اوزونه يـاخانــدا بـابک

قارداش

اللي ايل نئـي‌کيمي سيـزيلدايـاراق

بره‌لدي گـؤزومـوز ظولمته قارداش

دئديک: هر گئجه‌نين بير سحري وار

دؤزدوک سيخينتييـا، محنته قارداش

ايلديريملار چاخيب، سئللـر چاغلادي
جيغيـرلار کسيليب، يـوللار باغـلادي
اوره‌کلر داغلانيب، گـؤزلـر آغـلادي
نه دئييــم ، جان آلان فـرقته قارداش

آيريليق اودونـدا يـانـديق ، آليشديــق

کول اولوب، ساووريلديق،توزا قاريشديق

گاه کوسوب حياتـلا، گاهـدان باريشديق

باخيشلار بـورونـــدو حسـره‌ته قارداش

ماهني لار آغيتـــا دؤندو ديللــرده

آرزينيز چاليندي آنجاق تئللــــرده

اؤتدو گونلر، آيلار، کئچدي ايللرده ،

سون قويـابيلمه ديک غفلته قارداش
شهريـار شئــرکيمي داردا باغيردي
وجدان دوشگونلرين دادا چاغيـردي
«بولود»توتولموشدو اونـدا، ياغيردي
قارقيـش او محنته ، ذلتــه قارداش

قورخـو دوداغـلارا وورارکن قيفيل،

اينان بيـرگونوموز،کئچيردي مين ايل

سوسموش آغيزلاردا، ترپنميردي ديل

تامارزي قالميشديـق صحبته قارداش

اوره‌کلــر اينله‎ييب، ساز سيزلايـاراق

گوناهسيز«آرازي» قينــاديـق آنجـاق

کؤلگه‌نيزي گؤردوک باش اولدو،آياق

سانديـق‌کي، چاتيريق وصلته قارداش
يوردوموز اولدوقدا باخ، ديليم‌ـ ديليم،

يـانــدي سنين  دينين، منيمسه، ديليم

يازيميز بئله ايميش دئــديک، نه بيليم

بو سوز ساليـــر مني،حئيره‌ته قارداش

يـوخ، بـونــو اينانمام‌ـ ‌اينانمام، اينان

يالانــــدير بو، يالان، لاپـدا آغ يالان

آرامـاسان ده‌رده، تـاپيلمــــاز درمان

قـوروش‌دا وئـرمـزلــر نييته قارداش

بير سؤز دئميش«سهند» او ، ائلين آتماز

«يول گئتمه سه انسان ، مقصده چاتماز»
حاييف‌کي ، خوريـادين بئينينه بـاتماز ،

سالار بو بيـر سؤزو غـربتـــه قارداش

آنجاق آچيق اولــدو سؤز سانديغيميز،
وارليقــدان نه اولـدو اينانـــديغيميز؟
اوراغدان اگـري‌دير، دوز سانــديغيميز

اويموشوق ساختا بيــرشهره‌ته قارداش
سؤزده گاه غيرتــدن، عاردان دانيشديق

توپراغ‌دان، اولوس‌دان، واردان دانيشديق

گاهدان کيشيله‎نيب«داردان» دانيشديــق

نه دئييم بئلنچــــي غيــره‌ته قارداش

سو قيرنـاسيندانــدا چاخير ايچدينيز

اويودوز، اويغودا، جانـدان کئچدينيز

بيـرکـره اؤلچـوبن، مين‌کره بيچديز!
سونوجدا، باش اگديز خيفته قارداش
بـاخين بيـر چئچينه، بيـــرده اؤزوزه

هئي ، چالدينيز لايلاي اؤزوزـ اؤزوزه

نه چون اويغـو دولموش بئله گؤزوزه

ال اوزالتمادينيـز همتـــــه قارداش

ان واقعيـــت ديـــر، دئـميسن اؤزون:

«سؤزلـــرده، دگيشيب آستارين، اوزون»
گئـــرچـه‌يين يالانا ، اگـرييـه، دوزون،

حؤرمتين دؤنوبــدو، ريشوه‌ته !قارداش !

سانمـاکي،«توتقون»ام، چاشديم سؤزومو
يوخ، اوستــون سانميـرام سندن، اؤزومو

ايچيمـده‌کي ، دردلــر آليـــر دؤزومو،

دوشــــورم بـاشقا بيـر حالته قارداش

منده، سنين کيمــــي بـاخ تالانميشام

اود تـوتـوب ايچيمــدن،آلاولانميشام

اونـداکي، اؤزومـــو، اؤزوم دانميشام

قالميشام قاخينـــجا، مينتــه قارداش

دردلينــي، درد اهلي اوزاقـدان تانير

اود توتـوب اوره‌ييـم ، آليشيب يانير

يـانماسين، نئيله سين، باخيـر، اوتانير

اؤزلــويونـدن چيخان ملتـه قارداش

بير ايتگي 

قالان بير سن ايدين ائل‌دن , طايفادان
سن ده‌کي آتيبسان بيزي ,  واي  بيزه
دادلي ايدي ياشاييش سن‌ايلن آنجاق
سنسيز اولاجاقـدي,  حيات زاي بيزه
داغ کيمي‌س, بيزه بير داياغ اولـدون
آلن‌آچيق ياشادين, اوزو آغ اولـدون
گاه ميزبان اولاراق, گاه قوناغ اولدون
فخـر ائتديک, تاپيـلمازداها تاي بيزه
دؤنه‌يدي کئشکه بو چرخي فلـله‌يين
قالدي اوره‌يينـده آرزي, ديـــله‌يين
 شيشدي غم, غصه‌دن داغي اوره‎يين
بير دونيا نيسگيلين قا لدي پاي بيزه
غمه اوز وئـرمزديک سنلي گونــــلرده
کوچـدو سنيله داي شنلي گونــــلرده
بورانلـي  گونلرده , چنلي گونــــلرده
سنسيز وئرن اولماز داها , هـــا ي بيزه
دور , آچ قوللاريني بيرقوجاقـــلاشاق
محبت سوفراسين گل آچ, چاغــلاشاق
توتقونام, سس چکيب  بيرده, آغلاشاق
گوز ياشيميز اولسون آخار چــاي بيزه
23/12/83

يادا سال مني
کيشنه‌يب سماده ، تـوققـوشان زامان

اودلو چاخيشلاردا، يادا سال مـــني
آردينجا ، چيله‌نن بولود گؤزونــدن

غملي يـاغيشلاردا ، يـادا سال مـني
سيله‌نده  لاله‌نين  بنـــؤوشه  اوزون

اؤپنده  ياسمن  نرگيزين  گـــؤزون

بوروينده چيچک، يوردومون دوزون

الـوان  نـاخيشلاردا، يـادا سال مني
حسره‌تين بوخجاسين آچيب، بوکنده

آليشيب اوره‌ييــــن، آلاو چکنـده

بيرده يولون دوشسه‌بيزيم او، کنـده

ياشلي بـاخيشلاردا، يـادا سال مني
اونـداکي، سؤنولدو ظولمون  اوجاغي
گـولـوش پـايلاياجاق، ائلين دوداغي
گـؤرسن، دالغالانير صولحون  بايراغي
بـارلي بـاريشلاردا، يـادا سال مــني
ائل‌ايله بير گولوب ، بير آغلاشانــــدا

محبت کاساسي ، دولوب، داشانــــدا

قول، بويون اولاراق ،  قوجاغلاشانــدا

تـوتقون تانيشلاردا ، يـادا سال مــني
14/8/84
مزاريم ائللرين اوره‎يينده‌دي
آي آللاه سولـــدورمـا عؤمـور باغيمي
هله آرزيـــــلاريـــم بلــه‌يينـده‌دي
اومودوم , اکدييم گــوللـرين آنــجاق

سونونجو گولونده, چيچـــــه‌يينده‌دي
دئييرللر اکـــــديين دره‌ر  هـر انسان

آنجاق من گول اکديم, درديم تيرتيکان

ائتديمسه, طالـــع‌دن گلئـي هـرزامان

دئــديـلر, بــلکه‌ده چـؤره‌يينـده‌دي
هــر گـؤيچک آغيزدان بير آواز گلير

يامـان ديـل يـاراسي, قلبيـمي ده‌لير

بولود تک گؤزلريـم, يـاغميرين الير

درد, کده‌ر باغـريمي يئمه‌يينــده‌دي
مين‌کره آغلارام, بيــر کره گُــــولسم

دوشمانـا آجييـام, بيــر شيرين ديلسم

«توتقون» بير شاعيرم, يوخ غميم اؤلسم

مزاريــم ائــللريــن اوره‌يينـــده‌دي
بنزه‌مير
غم ، کده‌رلـــي اوره‌ييمي آچمـادي
بوکند بيزيـــم کنـــديميزه بنزه‌مير

اينان دئسم: دوداغيمـــدا، قاچمادي
بوکند بيزيـــم کنـــديميزه بنزه‌مير

او، قديـم‎کي  ائللردئييل، ائللـــري
دونمورداها خوش گلدينه ديللــري
اوزانمادي گــوروشمـه‌يه، اللــري
بوکند بيزيـــم کنديميــزه بنزه‌مير

توستوله‌مير سحـــر تندير، اوجاغي
ليللـه‌نيبــــدي محبتين بــولاغـي
قارشيلانمير کنـده گلن  قوناغــــي
بـوکند بيزيم کنــــديميزه  بنزه‌مير

ده‌ييشيبدي بـوتون قايــدا ، قـراري
من گوردويوم کنده يوخـدوراوياري
سيلينمه‌دي کـونلومون  هئچ غوباري
بـو کنـد بيزيـم کنــديميزه بنزه‌مير

باغچالاردا قيزيل گـوللـر قوخومـور

جه‎ـ جه ووروب بولبوللري اوخومور

قيز، گلين‌لر ايپ جورابين توخـومور

بو کنــد بيزيـم کنديميزه  بنزه‌ميـر

گوزه‌للـرين هوروکلري هـؤرونمور

آللي، گوللو شلتـه‌لري  سورونمور

مخمل يه‌للر ، ائيين‌لـرده گؤرونمور

بو کند بيزيـم کنـديميزه  بنزه‌ميـر

چالخانمايير  سحرلرين  نئهــره‌سي
سسله‎نمه‎يير قاري لارين جَهــره‌سي
دولانمايير خيرمانــلاردا  جئهره‌سي
بوکنـد بيزيــم کنــديميزه بنزه‌مير

گؤزدن ايراق دونرگه‌لر دؤنــوبـدو

سئوگي، سئويم چيراغلاري سؤنوبدو

غيرت قاني  دامارلاردا  دونوبـــدو

بو کند بيزيــــم کنديميزه  بنزه‌مير

پـوزولوبــدو من گؤردويوم بوساتلار

کيشنه‎مه‌يير گؤي زمـي ده بـوزآت لار

«جوشون»دئسن بو کنده باغريم چاتلار

بـو کنـد  بيزيـــم کنديميزه  بنزه‌مير

بولاغلار مني
Bulaqlar məni
قيش کؤچـوب, ياشيل‌ياز چيچکله‌ننده
گزمه‌يه  چاغيـرير او, داغــــلار مني
داشاندا  دؤشوندن, شيپ شيرين سولار

ايچمه‌يه  چاغيرير  بــولاغـــلار مني
Qiş köçüb, yaşil yaz çiçklənəndə,
Gəzməyəyə çagirir o daglar məni,

Daşanda döşündən şirin bulaqlar,

Içməyə çagirir bulaqlar məni

چؤللر بزه‌ننده  گلين سياغــــــــي
داغلارين چوخ اولار  گلن قـــوناغي
لالـــــه‌نين الينده باخسان, آيـاغـي
يـوللاريـن اوستونده  سوراغلار مني
Çöllər bəzənəndə gəlin sayagi,
Daglarin çox olar gələn qonagi

Lalənin əlində baxsan ayagi

Yollarin üstündə soraglar məni
آرميد آغاجلاري پـانبيق آتـانـــدا

داغـلارين يـاليندا دومان ياتـانــدا

گونشين کرواني گليب, چاتانــــدا

سسله‌يـر ماهني‌لي, دوداغــلار مني
گؤيلر گورولداييب, شاققيلدايانـدا

کهليک سيلديريم دا قاققيلدايانــدا

قايناييب  سماوار, پاققيلدايـانـــدا

کئشگه, قوناغـلايـا, اوتـاغلار مني
توتقـونام , اوره‌کـدن يارالييـام من

جئيرانلـي داغـلاردان آرالييـام من

گـؤر نئجه بيـر باشي بـلالييـام من
بوراخماز  شاختالار، سازاغلار مني
يارانميشام بئله من

کيمسه گليب  بير تهـرله يـاشاييب

منسه گره‌ک  بــو عؤمورو يـاشييام

ياشاييشين داغـــلار قده‌ر شله سي
آغير ديسا ، گره‌ک يـوکون داشييام

باغلييام بير اقتـدارلي ائلـــه  من

اوُزقويمارام مجنون کيمي چؤله من

يارانـانـدا، يارانميشام  بئلــه  من

سانما دوستوم اؤز ايشيمده ناشييام

تــالانيبسا  حيــاتيمين کروانــي
يــالتاقليغين  اولماميشام  قوربانـي
قوي، دؤرد اللي توتانلار بو دونياني
بيلسين‌لرکي، سهندين  سير داشييام

توتولموشام تـوتقـــون آيـا بنزه‌رم

گـؤز ياشيمدان، داشقين چايا بنزه‌رم

تئللـــي سازدا بيـر هارايـا بنزه‌رم

کوراغلونـون، نبي‌نين يورد داشييام
اؤز اليم
Öz əlim
Ehsasimin tarlasini yandiran,

Yad əli yox, öz əlimdir-öz əlim

Ilhamimin qaynagini donduran

Yad əli yox, öz əlimdir-öz əlim

Varligimin binövrəsin qzdiran

Qara günü taleimə yazdiran

Səadətin göyərçinin azdiran

Yad əli yox, öz əlimdir-öz əlim

Daldada yox, üzdə mənə dost duran,

احساسيمين تـارلاسيني يانــديران

ياد الي يوخ، اؤز اليم ديرـ اؤزاليم

الهامـي‌مين قاينـــاغيني دوندوران

ياد الي يوخ، اؤزاليم دير ـ اؤزاليم

وارليغيمين بينؤوره‌سين قازديــران

قارا گونـو طالعيمه يـازديــــران

سعادتين گؤيــرچي‌نين آزديــران

ياد الـي يوخ ، اؤز اليمديرـ اؤزاليم

دالدادا يوخ، اوزده منه دوست دوران

زهرله‎ييب ، باغريمي،  قان قوسدوران

اينـــان دئسم: ديليمي‌ده سوسدوران

يـاد الي يوخ ، اؤز اليم ديرـ اؤز اليم

آرزيلاري چپرله‌ييب ، جاغـــــلادان

اومود يولون باخيشلارا بـاغــــلادان
آخشام ، سحر آرتيق مني آغــــلادان

يـاد الي يـوخ، اؤز اليمديـرـ اؤز اليم

دانيشيقــــدا ائـلين قئيــدينه قالان

خيال بـازارينـدان سربست‌ليک آلان

فيکريمي، دويغومو کمنـــده سالان

ياد الي يوخ، اؤز اليم ديرـ اؤز اليم

کسيلمه‌ســم قنيــم اؤزوم ـ اؤزومـه

سالخيم‌ـ سالخيم اولدوز آخماز اوزومه
سن دئمه‌کي،  قورشون سيخان گؤزومه

ياد الـي يوخ، اؤز اليـم ديرـ اؤز اليم

ديش قيجيـران گيــره‌وده ، دؤنومـده

دوزاغ قوران آدديم باشي اؤنــومـده

چپيک چالان کــده‌ريمـده، اونومـده

ياد الـــي يوخ، اؤز اليم ديرـ اؤزاليم
ايلديريم تک چاخان، يانديريب، ياخان
گئنـــدن دوروب، آلاويما شاد بـاخان

«توتقون» اوره‌ييمه سونــگونــو تاخان

ياد الي يوخ ، اؤز اليم ديـرـ اؤز الـيم

اولگو
آدام وارکي، کــؤنلو، گؤزو توخ اولار

نـه قـارين اوتـارار، نـه يـالتاقــلانـار

آدام وار کي، ايچي زيغلــي، گؤزو دار

قونشوسون  شاد گؤرسه اود توتار، يانار

آدام وار کي، اينسانـــلارا  اولگو دور

اينسانلارين قلبي اونـــون  مولکودور

آدامدا وار اينسان  دئمه، تـــولکودور

مين بير دوندا، مين بير رنگه بـــويانار

آدام وار کي ، آلنـي‌آچيـق ، اوزو آغ

اوره‌يي دومدورو، سانکي بير ،  بولاغ

آدامدا  وار  گؤزدن ايـراق لاپ اولاغ

يئتگيـن سوزو نه دويـار او ، نه قـانار

آدام وارکي ،  چوخ  بيلر ، آز دانيشار

دانيشانــــدا نـه آزار او ، نـه چاشار

آدامــــدا وار جهالت ايچـره يـاشار

اؤز بيلديين هر نـه دئسه، حـاق سانار

17/10/84
زليمخان يعقوبون « بير اينسان سئوگيسي ؛ بير آللاه عشق » باشليقلي شعرينه جواب اولاراق؛ بير «اتحاف»
Zəlim xan yəqubun"bir insane sevgisi…” başliqli şerinə javab olaraq bir “ittihaf”
Allahyari”tutqun” təbriz
غم ، کده‌ر قلبينده آتـاراق بــوداق                                               
آليشيب ايچينده سانـکي بير اوجاق

آپ آيـدين دويولور يـازيـلاريندا

توتوبدور ايستکدن، سئوگيدن بوياق

يقين کي باغريندا ساليبدير يـاتـاق
بيـرانسان سئوگيسي، بير آللاه عشقي
Duygular qəlbində ataraq budaq,
Alişib içində sanki bir ojaq
Apaydin duyulur ürək sözündən,

Tutubdur istəkdən, sevgidən boyaq,

Yəqinki, bagrinda salibdir yataq,

Bir insan sevgisiT bir allah eşqi.

ملــي تعصوبـــون، ملــي غيره‌تين

مللته خـــدمتــدي قصديـن ، نيتين
ايکييه بــؤلونموش بـــو اوره‌ييمده

يئر ساليب اؤزونـه سايقين ، حؤرمتين

وئــريبـــديــر اليوه قلمدن يـاراق

بير انسان سئوگيسي، بيـر آللاه عشقي
Mili təəssübün, mili qeyrətin,

Millətə xidmətdi qəsdin, niyyətin

Ikiyə bölünmş bu ürəyimdə,

Yer salib özünə sayqd, hörmətin

Veribdir əlivə qələmdən yaraq,

Bir insan sevgisi, bir allah eşqi

وورغونسان ائليوه«وورغون» ساياغـي
سارسيلتماييب سني قيشين سازاغـي
ده‌ده علسگـــرين، ده‌ده شمشيريـن

سنده‌دير هنـري ، سنده جاينـاغــي
يانـديـريب قلبينده ايشيقلي چيـراق

بير انسان سئوگيسي، بير آللاه عشقي
Vurgunsan elivə, vurgun sayagi
Sarsiltmayib səni qişin sazagi

Dədə ələsgərin, dədə şəmşirin,

Səndədir hünəri, səndə jaynagi

Yandirib qəlbində işiqli çiraq,

Bir insane sevgisi, bir allah eşqi
هله‌ده  آغـلاديــر منـي  شهـريـار

باخسان اوره‌ييمده «سهند» داغي وار

منجه بختيارسان شوکـورلـراولسون

سنين بالاشين» وار ،«بختيارين» وار

ساخلاييب اونلاري گؤرنئجه قيبراق

بير انسان سئوگيسي، بيرآللاه عشقي
Hələdə agladir məni şəhriyar,

Baxsan ürəyimdə səhənd dagi var
Mənjə bəxtiyrsan, şqkürlər olsun

Sənin((balaşin)) var,((bəxtiyarin)) var

Saxlayib onlari gör nejə qibraq

Bir insane sevgisi, bir allah eşqi 

شاعــري قوش کيمي قـانـادلانديران

شعرين دويغـوسونـو قلبـه دامـديران

تميز باخيشلاردا ، پـاک اوره‌کلـــرده

محبت فنــرين چـاخيب، يـانـديـران
اينجه بير احساسي پاي وئـريب آنجاق

بير انسان سئوگيسي ، بيـر آللاه عشقي
Şaeiri quş kimi qanadlandiran,

Şerin duygusunu qəlbə damdiran

Təmiz baxişlarda, pak ürəklərdə,

Məhəbbət fənərin çaxib, yandiran,

Injə bir ehsasi pay verib anjaq,

Bir insane sevgisi, bir allah eşqi
يوسفي قـورتـاران آلچاق بـازاردان

موساني فرعـوندان ، عيساني داردان

نوحون گميسينه وئـريبــدي نجات

حاققين گيزلي الــي، ده‌لي دريادان

خئيبرين قـاپسين ائيــله‌دي قـالپاق

بيرانسان سئوگيسي، بير آللاه عشقي
Yusifi qurtaran alçaq bazardan,

Musani firondan, isani dardan,

Nuhun gəmisinə veribdi nəjat

Haqqin gizli əli dəli dəryadan,

Xeybərin qapisin iylədi qalpaq,

Bir insane sevgisi, bir allah eşqi
بيلميرم نـه واردي بو دوغما ديلده

دانيشاندا گولورگولشنده گــولـده

خلقتيـن تملــي قــويـولان زامان

آخيب اوره‌کلــره دئمــک ازه‌ل‌ده

گوموشو اولدوزلو گؤيلــردن قاباق

بير انسان سئوگيسي، بير آللاه عشقي
7/7/85
Bilmirəm nə vardi bu, dogma dildə

Danişanda gülür gülşəndə güldə,

Xilqətin təməli qoyulan zaman,

Axib ürəklərədemək əzəldə,

Bir insane sevgisi, bir allah eşqi
آجيغيم گلير

سؤنوک بير اوجاغدان کؤز آختاريرام!
کـورلار شهرينـده گــؤز آختاريرام!
قاپانميش دوداغـدان سؤز آختاريرام!
اؤزومــون ـ اؤزومدن آجيغيم گلير

Sönük bir ojaqdan köz axtariram,
Körlar şəhərinə göz axtariram

Qapanmiş dodaqdan söz axtariram

Özümün, özümdən ajigim gəlir

خيال کوهله نيني چاپيپ ، يوراندا

قاليرام دوماندا، چنده ، بورانـــدا

آرزيلار اؤنومده خئيمه  قورانـــدا

اؤزومون ـ اؤزومـدن آجيغيم گلير

وارليغين کيتابين  واراغــــلاييرام

يورولوب ، ديزيمي داراغــلاييرام

اؤزومو ، اؤزگه‌دن سوراغــلاييرام!
اؤزومون ـ اؤزومـدن آجيغيم گلير

Varligin kitabin varaqlayiram,
Yorulub, dizimi daraqlayiram,

Özümü, özgədən soraqlayiram

Özümün, özümdən ajigim gəlir

يالانـلا، گئـرچه‌يي قاريشديـراندا

عاغليمـي نفسيم‌له باريشديرانــدا
نفسيمين اوجاغين آليشديرانـــدا

اؤزومون ـ اؤزومدن آجيغيم گليـر
گاه مجنون ، گاه فرهاد ، گاه لئيلـي‌کيمي
گاه قوزئي،گاهداندا گونئيلي کيمي
دونيادان دايمـــا، گيلئيلـي کيمي
اؤزومون ـ اؤزومـدن آجيغيم گلير

غصه‌لي گؤرنـده  آذربايجانـــي
آخير گؤزلـريمدن باغريمين  قاني
منيـم‌تک   دونيادا بير يازيق هاني
اؤزومون ـ اؤزوم‎دن آجيغيم گلير

Qussəli görəndə azərbayjani,
Axir gözlərimdən bagrimin qani
Mənimtək dünyada bir yaziq hani

Özümün, özümdən ajigim gəlir
توتقون احواليما سؤز بـاغلاييرام

آغـريماز بـاشيما دوز بـاغلاييرام

يايين اورتاسيندا، بوز بـاغلاييرام!
اؤزومون ـ اؤزومدن آجيغيم گلير
Tutqun əhvalima söz baglayiram,

Agrimazmaz başima duz baglayiram

Yayin ortasinda buz baglayiram!

Özümün, özümdən ajigim gəlir
15/4/85
آغلايير
گؤرنـــده پريشان يـوردومـون اوزون

آليشير اوره‌ييم ، گؤزوم آغـــــلاييـر

ترنم ائديرم ائل مـاهنــــــــي‌لارين

دوداغيم اود توتور،  سؤزوم آغـــلايير

گؤرورم خارابا، باغچا، بـاغـــــلارين

چوبانسيز، چولوقسوز اولو داغـــلارين

ساليرام ياديما کئچميش چاغــــلارين

قويونلار مله‌شير،  قوزوم آغــــلاييـر

آخير اؤز باشينا سرين بـولاغـــــلار

قو وورسان بورادا ، باتار قـولاغـــلار

کروانسيز گؤرونـور يوللار، يـولاغـلار

يئنيشيم ، يوخوشوم، دوزوم آغـــلايير

سکوت بورويوبـدو چؤلو، بـاييــري
«آبده‌«نين گلمير کنددن زائــــــري
بو دوروم سارسيلدير دوياز شاعــري
ايچيمـده کؤزه‌رن کؤزوم آغــلاييـر
کوکره‌ييب، شيمشک‌تک چاخيرام بيردن

يـانـديـريب، عالمـي يـاخيـرام بيردن

سـوسـوز تـارلالارا بـاخيـــرام بيردن

گــؤزومه سخيــلان «اوزوم» آغـلاييـر

گـؤرمـورم گـؤزه‌لليـک نه‌ده بيـر صفا
غـم تـوزو چيله‌يير چؤللـــــره هـوا

گولشنه بولبوللـر توتوبــــــلار عـزا

«تورغايي » اوخشايير، سازيم آغــلايير

26/6/85

اولمادي
سئوگيسيز، قـايقيسيز بـو ، شهرجيکده
درديمه‌بيــر اورتـاق  اولان اولمـادي
آليشيب ايچيمدن بيـر شام سا يـاغـي
يانـديمسا ، قئيـديمه قـالان  اولمادي
داريخيب، هؤيکوردوم، هارايا دؤندوم

دالغالي ، داشقينلي بيـر، چايا دؤندوم

ديديليب ، بؤلوندوم بير ، پايا دؤندوم

کيمسه منيـــم کيمي تـالان اولمادي
تک گومانيــم گلدي آنـا تـــورپاغا

گئتديم کي،اوز قويام سؤنموش اوجاغا

دئـديم قـونوم ـ قـونشو چيخار قاباغا
نــدنسه ،  سلام دا آلان  اولمـــادي
اوزانـــــدي باخيشيم  دامـا، دووارا

گؤردوم اوچموش ائولر،اولموش ماغارا
اَله‌نـدي گـؤز يـاشيم دوغمـا دييــارا

منه بيــر، گـــؤزلـري دولان اولمادي
سسله‌ديـم آد بـاآد قـوحوم ، قارداشي
تيتره‌دي سسيمدن چؤلــون داغ، داشي
نه بير، دوستو گؤردوم نه بير، يولداشي
منــي بيــر يـادينـا  سالان  اولمادي
کيمسه تـاپيلمادي گلن قــونـاغــي
چيخيب، قارشيلاسين گولسون دوداغي
قهردن بــوغـازيـم تــوتولان چاغي
آچيب ساچلارينــي يـولان اولمادي
توتقون داراخلاديــم  يئنه غـم ديزين

اوزه‌رک خيـالين سـونسـوز ده‌نيـزين

آراديـم، تاپمـاديـــم محبت ايـزيـن
ساغ  اليـن آرخامـا چـالان اولمـادي
12/7/85
وطن خيالي
اي مقدس تورپاق ، اي آنا يوردوم
چيخمايير باشيمـدان خيالين سنين

خاطيره دفترين واراغـــــلاديقجا

دايـانير اؤنــومــده جلالين سنين

آچيرام  خيــالين شهپريـــن يئنه

ياريبان گـؤيلــري، چـاتيرام سنه

باخيرام گــؤرکملي ويقارا، شانـه
اوجالـديـر باشيمي کمالين سنين

گؤرورم فرحلي، شه‎نلي چاغـلارين

يام ياشيل چؤللرين، بارلي باغلارين

سارپاز قايالارين، اولـو داغــلارين  
اتـه‌يينـده سوزور مـاراليــن سنين

بـاخيرام ، بـاخيرام طمطراغينـا
بنزه‌ييـر دوزلـرين جنت بـاغينا

ايسترسه سولونـا، ايستر ساغينا

تاپيلماز دونيــادا  مثالين سنين

بيـر يـانـدا، اَيـه‌رک بوينونو لاله

تـوتـوپـدور الينـده سانکي پياله

بيـر يانـدا نرگيزين اوزونـده ژاله

گؤرنه سحيرلي‌دير بو حالين سنين

بزه‌نيب چمن‌لـر گلين ساياغــــي
هر بولبول اولوبدور بيرگول قوناغي
اي توتقـون کـؤنلـومون سئوگي اوجاغي
گؤرمه‌ييم اوزونـــده ملالين سنين

15/6/85
گئتدي

آيـريلـدي بيـــر انسان ، بيرليييميزدن                                                     

سالـــــدي ايچيميزه ولـولـه گئتدي
اونـون ، آيـريـليغـي گـؤزيـاشيميزي                                                                                   
دؤنده‌ردي گورلايان بيــر سئله گئتدي
حاقلييام اود توتوب، آليشيب، يـانيـم

يادا ، اؤلوم سؤزون بير يوللوق دانيـم

من، نئجه اينـانيــم، نئجه اينـانيـــم

الـوداع ائتمه ميش، بيـرديلـه گئتـدي
نـئـجـه‌ده ،آيـريلـدي دينمزدن بئـله

چيله بـاخيشلاريم ، گـؤز ياشين چيله

نئجه ، نيسگيللـريـن گتيريــم ديـلـه

بـورودو دوستلاريـن، نيسگيله گئتدي
او ، گئتدي ، حسره‌تله بـاخدي قيزلاري
ائللرين يـانـديريب، يـاخـدي قيزلاري
مزارينـــا چيچک تـاخـدي قيـزلازي
دئــديلـر: گلمـز دا ، او بئـله گئتـدي
او ، بير اينسان‌ايــدي معـرفت کانـي
صداقت، لياقت ، محبت کانــــــي
بير يوللوق گؤزوندن سالدي دونيانـي
بنزه‌دي سارالان بيـر گولـه  ، گئتـدي
او، بير باغبان‌ايدي ، عؤمور بـاغينـدا

بسله‌دي دؤرد گولون جاوان چاغيندا

اود تـوتوب ايچيندن شمع سياغينـدا

گتيـرمه‌دي دردين هئچ ، ديله گئتدي
سانما اونودولار « توتقون » گـولمه‌يي

حاييف ايسينمه‌دي ، آرزي چؤلمه‌يـي

اونــون آيـريليغـي، اونـون اؤلمه‌يي

سالـدي بالالارين  موشگوله گئتـدي
24/10/85
دونياميز

ائله بير دونيادير، بيزيـــم دونياميز

کؤچنده پئشماندي ، قالاندا پئشمان

کيميسي ساتـارکن ، کيميسي آليـر

ساتاندا پئشماندي ، آلانـدا پئشمان

کيميسي گئجه‌ني ، گوندوزه جاليـر

قورخولو قارانليق دؤحولون چاليـر

کيميسي تـالانيــر، کيميسي تـالير

تـالايـاندا پئشمان، تـالاندا پئشمان

کيمي الهام آليب داغدان ، اوجاليـر

قهرمان يـاشايير، اييــــد قـوجالير

کيميسي بـاج وئرير، کيمي باج آلير

باج وئره‌نده پئشمان ، آلاندا پئشمان

کيمي يـالتاغلانيــر يـالين قارينـا

تيکيليب بـاخيشي اؤزگه وارينـــا
سالينيب کيميسـي غـربت نـارينــا

سالينانــدا پئشمان ، سالاندا پئشمان

کيميسي توتقوندو، واقتسيز قوجالير

کيمي بو دونيادان سونسوز کام آلير

کيميسي دونياني چاپير هئي ، چالير

چاليناندا پئشمان ، چالانـدا پئشمان
15/2/86

نور گتير   
کؤنول جوموب دريـاسينا بيلگــي‌نين   

قوجاق ـ قوجاق گؤهر گتير، دور گتير 
قويما قالام جهالتين قوينــونـــــدا
جانيخميشام قارانليغــــدا، نـور گتير

يـانقــــي يـام من آييغليغين مئيينه

اليف  دئييب ، تـامارزي يـام ، بئيينه

بير دوداق وور جلال الـــدين نئيينه

روحوم اوچون صفا گتير ، شور گتير

    کلبجرين داغلارينــدان قار آليب

   فضولي‌نين باغچاسيندان بـارآليب

   اوشوموشم دونوب قانيم ، قاراليب

   علسگرين اوجاغينــدان قور گتير

غم لشگري گؤز اؤنونــده سان وئـرير

کهنه يـارام قــوور ائله‌يير، قان وئـرير

خسته دوشوب توتقون داها، جان وئرير

طبيب تـاپسان درمانينـــي سور گتيـر
آي آنا

يـاشيل يـازين رنگـي روخو قاچانـدا 

سن آغـلادين ، من آغلاديــم آي آنـا

غـريبليين پئتاواسين آچــــــــاندا 

سن آغلادين، من آغلاديـــم آي آنـا

اؤگئي ‌اؤلکه، کيمسه سيزليک، ياد شهر

دام، دوواردان اَله‌نيـردي غــم، کـده‌ر

دئيه‌نميـرم ـ دئيه‌نميـرم، نه‌تهــــــر

سن آغلاديــن، من آغلاديـم آي آنـا

چوخ اوزاندي اوگون، گونش باتينجا 

جانا دويـدوق گئجه گليب، چاتينجا 

يـاديمداديـر، کؤرپه‌لـرين يـاتينجا 

سن آغلادين، من آغلاديـم آي آنـا 
نه‌لر چکدين قاسيرغادان،کوله‌کدن

سانما چيخار آغريلارين اوره‌کـدن

بوشالاندا سوفران ياوان چؤره‌کدن

سن آغلادين، من آغلاديم آي آنـا

گون دوغـمادان گؤزلريمـي اوواراق 

دوشدوم يولا، اليمده بيرکوت بيچاق 

گئتديم ايشه، ووردولار، ائتديلـر لاغ 

سن آغلادين ،  من آغلاديم آي آنـا 

کسسين فلک اربـابـلارين چـاراسين

تؤکسون گؤروم گؤزلري نين قاراسين

بـاغلايـانــدا بـارماغيمين يـاراسين،

سن آغـلادين، من آغلاديــم آي آنـا

گونـلـر اؤتـدو، آيلار کئچدي بئله‌جه 

آيدين گونـلـر اولــدو بيزه، تار گئجه 

سن دئدين: دؤز، من دئديم دؤزوم نئجه 

سن آغـلادين ، من آغلاديــم آي آنـا
توتقون آي تک توتولانـدا يـانـاغين

بيـر سؤز منه پيچيلـــدادي دوداغين

دالغالاتـدين گؤزلـــريمين بولاغين

سن آغلادين ، من آغلاديـم آي آنـا
سنلي گونلريم

اوره‌ييم سيخيلير، گؤزومدن آخير 

داشلانيـــر الهامين بـولاغي آنا 
گؤرنه آرزيلاريم اوزاغدان باخير 

يـارالي جئيـــرانين سياغي آنا 

قالميشام قورخولو، غملي دريادا

سسليرم: آي‌آنـا يئتيش فـريـادا

نه اولار،  بالاوي  سالاسان  يادا

آي، يـامان گونومون داياغي آنا

سنسيزليک دونياسي قدديمي اَگدي 

هاردانسا آتيلـدي، داش منه دگدي 

دونيا قوجالماييب، هله‌ده، بئيگدي 

هئي دولـور، بوشالير دوستاغي‌آنا 

سنسيز ياشاييشين يوخ دادي، دوزو

سيلينمز اوزومدن آنـا، غـــم توزو

گنج ايکن عؤمرونون آخدي اولدوزو

جالانــــدي صبريمين آيـاغي آنـا
نئجه غمسيز ايـدي سنلي گونـلـريم 

 سئويملي گونلريم، شه نلي گونلريم 

 توختاردي بـاخانـدا سنه اونلــريم 

 اونـداکي ، گـزه‌ردين اوتـاغي آنـا 

چکدييين زحمت‌لر ، گلمز کي سانا

سسلرکن: آي آنـا ، دييردين جانـا

نه دئييــم ، حاققيني دانـان انسانا

انصاف مي گؤر، گولسون دوداغـي آنـا،

بير آندا ،گؤزوندن آتمــاز دين مني 

بـاشقالارا آنـا  قاتمـــاز دين مني 

يوخو توتمايينجا، يـاتماز دين مني 

کئشگه بيرده تـاپـام او، چاغي آنا 
کـؤوره‌ک اوره‌يي‌نين اريتدين يـاغين

يـانديـردين حياتين عؤمـور چيراغين

آغاردي ساچــلارين، سولدو ياناغين

اي قلبي غملـــــرين ياتـاغي آنـا

حياتــــدا ، آنـايلا شيرين ميش دئمک 

آنـاسيز يـاشاييش ايـــرين ميش دئمک 
داها ، پيشمير، پيشميش يـاپيلميـر اکمک 

سؤنوبدور ائـويميــــزين اوجاغي آنـا 

آناسيز توتقونـام، گؤزونــــدن ايراق

اولوبدور گؤز ياشيم داشقين بير ايرماق

دئييرم ـ دئييرم: بـالاوين آنــــجاق ،

بير گئجه اولايـــــدين قونـاغي آنـا

دونيادان پاي
بير يؤنوم گونش‌سه، بير يؤنـوم آي‌سا،

دونورام سازاغ‌دان ، شاختادان ، ياي‌سا

بئلنچي بيـر حيات دونيـادان پـاي‌سا

قايتــارين ـ قايتــارين توپـراغا مني
گؤزلريم آچيـــــق‌سا ، گؤره‌بيلميرم

گونشين هؤرويــــون ، حؤره‌بيلميرم

يـاساقلي عؤمـــــورو سوره‌بيلميرم

قايتـارين ـ قايتــارين توپـراغا مني
دوغولانــــدان بئله، پـريشان حالام

حاقلييام دونيـــاني گؤزومدن سالام

ديليم اولا ـ اولا، اينـــدي‌کي لالام

قايتــارين ـ قايتـارين توپـراغا مني
اولسايدي اؤزوملوک ازه‌ل گـون يـازيم

قويمازديم قيش اولسون چيچه‌کلي يازيم

دينمه‌يين، ديلده‌کي سؤزومو يازيــــم

قايتــارين ـ قايتــارين تـوپـراغا مني
بـاخيشلار گوبوددور، سرزلر بويالي
سانجيلير اتيمه ، گولــده‌کي، چالي
سئرچه‌لر، سارسيلدير، قوجا قارتالي
قايتــارين ـ قايتـارين توپراغا مني
توتقونام ، تورک سؤيلو قورقود دور آتام

اولارکي آتـامـي، اونــــودوب ، آتـام؟

ايستيرم آنامين قوينــونــدا ياتام

قايتـارين ـ  قايتارين توپراغا مني
باخيش

baxiş
منيـم بـاخيشيمـدان سئوگي ، محبت

اونون بـاخيشينـدان کـدورت يـاغير

منيـــم بـاخيشيمدان انسانـا حؤرمت

اونون بـاخيشينـــدان شرارت يـاغير
منيم بـاخيشيمدان ايشيـــق ،آيدينليق

اونون باخيشيندان ظولمت جالانيـــر

منيم بـاخيشيمدان اوجاليــق، رفعت،

اونون بـاخيشيندان خيفت جالانيــر
منيم گؤزلـــريمده بولود سيلکه‌نير

اونون گؤزلــــرينـده ايلان مله‌يير

منيم گؤزلـــريمده ويصال بکله‌نير

اونون سا ، گؤزلري هيجران ديله‌يير

baxiş
Mənim baxişimdan sevgi, məhəbbət,

Onun baxişindan küdurət yagir

Mənim baxişimdan insana hörmət,

Onun baxişindan şərarət yagir

Mənim baxişimdan işiq,aydinliq

Onun baxişindan zülmət jalanir

Mənim baxişimdan ujaliq, rəfət

Onun baxişindan xiffət jalanir
Mənim gözlərimdə bulud silkənir
Onun gözlərində ilan mələyir

Mənim gözlərimdə visal bəklənir,

Onunsa gözləri hijran diləyir
عؤمور کرواني
کئشگه، قاييـدايــدي عؤمور کـرواني
بير ده او، لذتـلي گونـلـــر اولايـدي
آراييب، تـاپـايـديــــم اوشاغليغيمي
شه‌نلي، طراوتلي گونـلــــر اولايدي
نه، بيراؤتن عؤمرو دويـايـديـم حده‌ر

نه، قضا آنلاييب، بيله‌يــديــم قـده‌ر

نه، غصه بيله‌يديــم، نه‌ده غـم، کده‎ر

غم‎دن فـراقتلي گونـلـر اولايـــدي
يئنه ، قوشولايدي جوته دؤرد اؤکوز

دارتينيب، آچايــدي زمي‌لـرده کُوز

سوروله‌يدي بوتون قوزئي کؤده، دوز

بيرده زراعتلي گونـلـــــر اولايدي
يـايـايــدي سورونو چوبـان گوُنئيه

سالايـــــــدي نفسين نـاله‌لي نئيه

اوجالايـــدي سسي داغلاردان، گؤيه

بهار طـراوتـلي گونلـــــر اولايدي
آنـا لايلاسي‌ايله يـاتيب، دورايـديم

پيل دسته آتا‌يديم ، جيزيق قورايديم

جيغالليق ائده‌نين بوينون بورايـديـم

آسلان جسارتـلي گونـلــر اولايدي
سحرلر اود توتوب اوفوق، يـانايدي
اويخولو نرگيزلر بيـر، اويـانـايـدي
بوغدا زمي‌لــري دالغالانـايـــدي
شئحلي، لطافتلي گونـلــر اولايدي
پوزايدي بوستانچي تارلا، بوستاني
د‌ره‌يـدي قيزـگلين اريک، آلماني
ساتيـلايـدي بيــر تومنه باتماني
بوللو، بـره‌کتلـي گونلر اولايدي
تنديــرلــر سالينيب، آلاولايـايـدي
تحنه‌ده خميــري آنـام يـايـايــدي
کونده‌له‌ييب سونرا دؤنوب، سايايدي
او ، گؤزه‌ل نعمتلي گونلــر اولايدي
گلنـده، ‌يئنه‌ده نوروز بـايـــرامي
گئيه‌يـدي اجيرلي پـالتارين هامي
سينديرايدي قيزلار جؤووز، بادامي
گؤزه‌ل، ضيافلتي گونلـر اولايـدي
سوزوله‌يدي پيلوو، دمله‌نه‌يدي چاي
باخايــدي اوفوقـدن پانبيق‌آتان آي
به‌ي اوغـلان، گلينه آپارايــدي پاي
او ،گؤزه‌ل عادتلي گونلــراولايدي
چـرشنبه آخشامـي دامــلاردا، اودو

يـانديريب،گئده‌يـدي اوشاقلار دودو

کورسونون باشيندا کيشميش،نوخودو،

بؤلوشن اوقتلي گونـلــــر اولايدي
ياشيل ياز اولايدي،گوله‌يدي چؤللر

گول اوسته وورايدي جهجه بولبوللر

دولايدي زمي‌ده، دنه سونبوللــــر

بـارلي، حلاوتـلي گونـلر اولايدي
الينده توتـاراق قيرميز پيـــــاله

بورايدي يول اوسته بـوينـونو لاله

آخايدي اوزونـدن گـومـوشو ژاله

سئوگي حرارتـلي گونلـر اولايدي
30/2/82
غملي تبسم

«اؤپــدو دوداغيمدان غملــي تبسم

الوداع نغمه‌سين، اوخودو ، گئتــدي
سکوتون چؤپوندن، اؤپـدويو يئـرده

کده‌رين يوواسين، توخودو، گئتدي»

Qəmli təbəssüm
Öpdü dodagimdan qəmli təbəssüm

əlvida nəgməsin oxudu,getdi

sükutun çöpündən öpdüyü yerdə

kədərin yuvasin toxudu, getdi

دوشدو اوره‌ييمه قارا خال کيمـــي
بوي‌آتيب، اوجالـدي بير نهال کيمي
اويدوردو کؤنلومو پوچ خيال کيمي
سانکي ياز چيچه‌يي، قوخودو،گئتدي
داشلاندي گؤزومون داشقين بولاغي
يـاغديـم آرخاسينجا بولود ساياغي
نه الي تـرپنــــدي، نه‌ده دوداغي
سن دئمه ، ازه‌لدن يوخودو ،گئتدي
قاينــاييب، ارييب، گؤزومدن آخدي
قاوراييب ايچيمي، يانديريب، ياخدي
«هـاراي» « توتقونلاشيب»، قيقاجي بـاخدي
ائله بيل، يـازيمي اوخودو، گئتــدي
خيال

خيال بارماغـلاري آرزي بيرچه‌يين

هؤره‌نـده قاليرام ، بـاشقا بير حالا

آي تک جمالينـــي، سرو بويونو

گؤره‌نده قاليـرام ، باشقا بير حالا

گونش تک اريــديـر نفسين بوزو

سن سن يارانيشين دادي ايله دوزو

ماوي گؤزلريندن سالخيم اولدوزو،

ده‌ره‌نـده قاليـرام، بـاشقا بير حالا

شانه توخونـانــدا قارا تئـــلينه

سيتقاييب، يـالـوارام صبا يئــلينه

آخي ساچلارينــــي اينجه بئلينه،

سره‌نـده قاليـرام، بـاشقا بير حالا

اي تفسير ائله‎ين حوسنون آيه‌سين

اوجالتما «توتقون»ون ، غملـي نـاله‌سين

دولدوروب الينده مئي پيـاله‌سين،

وئـره‌نـده قاليرام ، باشقا بير حالا

يـار منيم

بـال سايـاغي دوداغينـــــا سوزوللم

دانيشديريب ، کؤنلــوم آلسا يـار منيم

اينجي‌له‌نيب ، تئللــــــرينه دوزوللم،

دانيشديريب ، کؤنلـــوم آلسا يار منيم

بو دونيانين بـاغچاسي وار، بـاغـي وار

ايسته‌ييرسن گول ده‌ره‎سن، سنــده وار

بو حياتين نه‌يـي وارسا، سنــــده وار

شئنليک سنين، گولوش سنين، يار منيم

بـاخسان، درديـم ساوالانين داغي‌دير

کيمسه گؤره‌ن، بو درديمي داغي دير؟

کؤکسوم ده‌کي، آيريليغين داغـي‌دير

اينـانميسان، گه‌ل سينه‌مـي، يار منيم

بـاخ، توتقونام، يـازيليب قارا، يازيم

سويوق قيشا دؤنوب، گونه‌شلي يازيم

کاغيز، قلـم وئـرين، او يـارا يـازيم،

گول رنگيمي سارا لديب اغيـار منيم.
ديواني
بولود کيمي
بودونيـادا منـــم ـ منــم دئين‌لره ، باخما سن

گول يئـرينه دوست دوشونه  سونگو  گؤزله ،  تاخما سن

سن، انسانسان آليشديريب ظولم  اودونو آماندي
يانـديريبان مظلومــلارين اوره‌کلرين ياخماسن

ياخشي دوشون، وئردييني آلاجاقـدي  دونيادا

آخير بير گون سني گؤزدن سالاجاقدي دونيادا

ياخشي، پيس‎دن يالنيزبيرآد قالاجاقدي دونيادا

شاققيلداييب ايلديريم تک چوخدا،  بئلــه چاخما سن

انسان اوغلو شهرت اوچون مين بيــــر رنگه بويانماز

يالتاقلانيب بير قارينا ياد قاپيــدا دايانـــماز

حقيقته قول اولانلار، دوغرو سوزدن اوسانماز

يالان سوزدن شر توره‌نر، خالقا قارا ياخما سن

توتقــون آذر ائللرينين نيسگيللي ائـولادييام

دولوخاندا بولود کيمي، نئيسانين گورشادييام

اولو بابک ، جوانشيرين  چکديي فريـادييام

بابام دئييب  حاق يولوندا  سويولسانـدا،  قوخما سن

ياز

آدديملاييــــــر کوچه‌ميزي  قره‌نفيللي، چيچکلي ياز

دوداق ـ دوداق سئوينج ساچان گولراوزلو، ايستکلي ياز

آغ‌کؤينه‌يين ، ده‌ييشرک ، ياشيللانيـــــر اولو داغلار

قوخولاييب ، عطيــر سپه، تومورجوقلو باغچاـ باغلار

بايرام گليب ، ناققيشلانير يئنه هيسلي ائو ـ اوتاغــلار

شنليک ياييب ائلـاوبادا گؤزه‌ل، گؤيچک، بزه‌کلي ياز

تـاسي‌دامــدان دوشموش قيشين، کسيليبديرکوشاـ کوشو

شاختاسي‌دا، سازاغي‌دا کؤچوب ، بـاشدان چيخيب هوشو

سينه‌گرميش، اوخور بولبول، سوسموش اوغورسوز بايقوشو

ايسينديرير اوره‌کلـــــــري، آرزي دوغان ، ديله‌کلي ياز
دونموش بوزلار، اريـديکجه ، آخير سولار، داشلانير چاي
يئنه تـوزلو خاطيــره‌لـر، بـاغيراراق، ساليـــــر هاراي
بايــــرام اولوب ، آداخلــي گنج، گلين قيزا آپارير پاي
بوگـون، صاباح توي ـ دويونو، باشلاياجاق اؤرپه‌کلي ياز

گُولومسه‌يير گوموشو رنگ اولدوزلاردا سايريشاراق

ايمکله‌يير گؤي مله‌يي گـؤي اوزونده آداق ـ آداق

سانکي، زوهـره ائيوانيندا مئي ايچيلير آيـاغ ـ آياغ

سئوينديرير سينيق سالخاق اوره‌کلري مله‌کلي يـاز

کئشگه «توتقون» اوره‌کلـردن ساغينلانـا اونلريميز

بـايرام اولا ايللـــريميز ، آيلاريميز، گونلــريميز

گول دئييبن، دينله‌يه گول، کوسمه‌يه کوسگونلريميز

ائللر آرا شئنليک قورا سازلي، سؤزلو، توته‌کلي ياز

گرايلي لار

تارين داغلار

اته‌کلـرين گـول ، چيچکلي
بـاشيندا وار قاريـن داغـلار

دؤشلرينده سود تک سويون
آخار نارين ـ نـارين داغلار

بـولـود‌لار گـرنه‌شن زامان
زيـروه‌نـده  ائيله‌نـر دومان

کؤنلـوم ائده‌ر باشقا گومان
چالينــانـدا تـارين داغلار

دؤزوملويــون مثلـــي‌سن
طبيعتين گــؤزه‌لـــي سن

يـاشيل يـازدا مزه‌لــي سن
پوزما بو پـرگارين داغــلار

سحرـ سحـر ساري لاچين
سينه‌ن اوسته سره‌ر ساچين

قايالارين يالچين ـ يالچين
سينماسين ويـقارين داغلار

قـورولانــدا قـورغو، بوسات
آرتار گــؤزه‌لليين قات ـ قات

اؤتن يولجو باخار مات ـ مات
گــوٍله‎نـده گولـزارين داغلار

آلا سئيــوان، آلا چـــارداق
دوزولوبدور اويماق ـ اويماق

بايدا ـ بايدا قاتيــق ، قايماق
تـؤکنمه سين وارين  داغـلار

بـالان قاليب يانـا ـ يـانـا
«يانار» دؤزمـز بوهيجرانــا

سنسيز دؤنر بـاغـري قانـا
توتقوندو غمخوارين داغلار





25/2/86
يالانچيدان

قوي آچيم شعير بوخجاسين

دئييم سنه، سؤز اوره‌ييـــم

آچماسيرين اؤزگه‌لـــــره

اولساندا گؤزـ گؤز اوره‌ييم
مين اوزلو دن ، ريا کاردان

يالانچي‌دان ، تاماحکاردان

بو دونيــادا گؤزو داردان

دؤنـده‌رگيلن اوز اوره‌ييم
دوشماني،دوست سانانلاردان

نه دويوب  نه ، قانـانـلاردان

دوغما ديلين دانـانـــلاردان

بيـر يوللوق ال، اوز اوره‌ييم
ايچمه غمي خيزين ـ خيزين

سيزيلداما سيـزين ـ سيزين

کيم دئييبدي، غم ، ده‌نيزين

چالخـالانيب، اوز اوره‌ييـم
قالخ آيـاغا گـــؤزه‌ل پري
سوسقونلوغون يـوخ ثمري
هر گئجه‌نين وار سحـــري
داريخما چوخ،دؤز اوره‌ييم

قون، اويغونون شهپـــرينه

غواص اولوب ، دال ده‌رينه

توتقونون شعــــر دفترينه

سؤزدن اينجي دوز اوره‌ييم

گؤزوم وطن

او ، ويقارلي داغلارينـدا

هله‎ده ‌وار گـؤزوم وطن

قـره‌نفيللي بـاغـلاريندا

هله‎ده ‌وار گـؤزوم وطن
چمن‌لرين هرگـؤلونـده،

نغمه قوشان بولبولونـده

بوغدا لارين سونبولونده

هله‎ده ‌وار گـؤزوم وطن
بره‌کتلـي خيرمانينــدا،

يـام ياشيللي اورمانيندا

داغلارين بوز دومانيندا

هله‌ده وار گؤزوم وطن
يـايـلاغيندا، قيشلاغيندا

چايـلاغيندا، قوملاغيندا

آوچيلارين، آولاغينـدا

هله‌ده وار گؤزوم وطن
بره‌چي‌نين، بــره‌سينده

کهليک‌لرين فـره‌سينده

يئنه «تولکو»ده‌ره سينده

هله‌ده وار گـؤزوم وطن
يول يولاغين بوروغوندا

کؤده لــرين قوروغوندا

«آغري»نين مارماريغينـدا

هله‌ده وار گــؤزوم وطن
«بورزه‌لي»نين اتــه‌يينده

«جعفرانلي»پتـه يينــده

چوبـانـلارين توته‌يينده

هله‌ده وار گـؤزوم وطن
بيچينچـي‌نين، بيچمه‌سينده

آيران توتوب، ايچمه‌سينده

بيلديـرچينين اوُچمه‌سينده

هله‌ده وار گـــؤزوم وطن
بـالدان شيرين بولاغينـدا

توستو له‌ين اوجاغينـــدا

بيرده يـاتـام قوجاغينــدا

هله‌ده وار گـــؤزوم وطن
آيريــــلان يـار و يولداشدا

قوحوم ، قونشو دا ، قارداشدا

تنـديـــر اوسته پيشن آشدا

هله‌ده وار گـــــؤزوم وطن
پـاييزين بول زومارينــــدا

قيشين آغ آپبـــــاغ قاريندا

گول چيچکلـي بـاهارينــدا

هله‌ده وار گــــؤزوم وطـن
سئويملــي بـايرام آيينــدا

آخير چرشنبه پـايينـــــدا

کـؤمور سماوار چايينـــدا

هله‌ده وار گــــؤزوم وطن
بـاغچالارين قونـچاسيندا

توي دويونون بوخچاسيندا

گلين‌لـرين خونــچاسيندا

هله‌ده وار گـــؤزوم وطن
کورسولرين پَهــره‌سينده

قاريـلارين جَهــره‌سينده

چالخالانان نهــره‌سينـده

هله‌ده وار گــؤزوم وطن
چوووشلارين گورسسينده

زائــرلــرين  هـوه‌سينده

سوغاتينــدا ، سَله‌سينـده

هلـه‌ده وار گـؤزوم وطن
خوروزلارين آوازينــدا

سحرلــرين نـامازينـدا

آنـامين جانـامازينــدا

هله‌ده وار گـؤزوم وطن
گؤزه‌للـــرين مله‌يينده

سئوگي دولو اوره‌يينده

عمه‌مين ال چؤره‌يينده

هله‌ده وار گؤزوم وطن.
آنا وطن

بـالان گليـــر قوجاغينـــا
آچ قـــــوللارين آنـا وطن

حسره‌تيندن بيليـــــرسنمي
دؤنوب بـاغريـم قانـا وطن

سنسيز گئجه ـ گوندوزوم يوخ
ديندير مني ، داي دؤزوم يوخ

يـوبـانسام‌دا ، قينـــاما چوخ
دوشموشم طـــــوفانـا وطن

مجنـونـونـام، فـرهادينـــام
هارداسام سا، فريـادينـــــام

پيس‎ده اولسام، ائـولادينـــام
دؤنــــده‌رمه اوز يـانـا وطن

سنسيز، سينه داغـــــلاميشام
بـولـود کيمـي چاغــلاميشام

آدين چکيب ، آغــــلاميشام
آنـا وطـــن ـ آنـا وطـــن

ايزين وئر ، آياغين اؤپـــوم
دؤشه‌نيم ، تـوپـراغين اؤپوم

مقدس اوجاغين اؤپـــــوم
روح گلسين بو ، جانـا وطن

بـاخ، دن دوشن ساشلاريما
بيرده، بـو گـؤز يـاشلاريما

بـاغيشلا يـولـداشلاريمــا
قييما ، قلبيــــم سينا وطن
يـاد دئييلـر ، بـالانـديـلار
داردا ، قئيده قالانـــديـلار

توتقون کؤنول آلانديـــلار
باخ بيـر، «سر اسلان»، وطن

داغلار
نه ويقـــــارلا دايـانيبسيـز
چاتيليبــــدي قاشيز داغلار

گلين کيمــي بـــزه نيبسيز
به‎للـي دئييل يـاشيز داغـلار

بـالـدان شيرين بو لاغيز وار
يـاشيل تيــرمه دولاغيز وار

يـايـلاغيـزوار، آولاغيــــز
چوبان‌دير سير داشيز داغلار

بيــر مثال‌سيز دؤزومـه سيز
سينه‌نيـزده وار مين‌بيـر، ايـز

چيخام سيزه گلميرداي ، ديز
قوجاليب يولـداشيز داغـلار

گونوـ گونــدن اوجاليرسيز
ماوي گؤيدن بـاج آليـرسيز

قيش گلنده ، قوجاليــر سيز
تئز، آغاريـر بـاشيز داغـلار
قـونـاغلاريـز دسته ـ دسته
گليــر سيزه يورغون، خسته

بير گون توتقون قبريم اوسته
قويولار سال داشيــز داغلار

آشيق
آشيـق، قينــــاما مني
اوقـده‌ر يـالان وارکي
تيمساح کيمي گؤزلري
او قده‌ر دولان وارکي
يوز دوروب، يولداشيني
تؤکدوروب گؤز ياشيني
اوقـده‌ر ائـل داشينــي
دؤشـونه چالان وارکي
کيشيله‌نن سؤزونـــده
گوج بيلمزکي، اؤزونده

قادانــي بـاخ، اوزونده
او قـــده‌ر آلان وارکي
ايتيـــرن يول ، يولاغين
سؤنـدوره‌ر اؤز اوجاغين

ياد قاپــي دا يـاتـاغين
او قـده‌ر سالان وار کي
اوخويـانميـــر يـازيني
چکمک اولمور، نـازيني
اؤيره‌نمه ميش، سازينـي
او قـده‌ر چالان وارکـي
چوخلار پولا شعر يازيب
اؤزونـه قبيــــر قازيب

او قـده‌ر يولـدان آزيب
ظــولمتده قالان وارکي
کسيلسه‌نـــده بيلکـدن
قوخما کسگين کولکدن

توتقونلاشيب، اوره‌کدن
اوقـــده‌ر تالان وارکي.
بئشليک

آذربـايجان اوغلويـام

ائللـــرينه اولدوز وئـرن ، آي وئـرن

دوداق ـ دوداق سئوينج‌لري پاي وئرن

هايلايـانـــدا، هارداديسا هاي وئـرن

عشق اودونـا شام‌تک يانان اوغلويـام

اودلار يوردو آذربـايـجان اوغلويـام

دؤيوشلرده، دوشمانلاردان بـاج آلان

شاعير دئميش، شعر اليندن تـاج آلان

«بولود» کيمي گونش بويـدا اوجالان

سازلي ، سؤزلو بيـر قهرمان اوغلويام

اودلار يوردو آذربـايـجان اوغلـويام

گوله ـ گوله، ‌ده ريسيندن سويــولا
حاق دئيـرک، اؤز قانينـدا يويـولان

تـاريخ بويو اوره کلــرده دويـولان
لاله صفت ، صورتـي قان اوغلـويام

اودلار يـوردو آذربـايـجان اوغلويام
کؤکسو قابـا، هوندور بويلو داغلاري
توم مئشه‎لي، جنت کيمـي بـاغلاري
گل، سئير ائــده‌ک سحرـ آخشام چاغلاري
دور و گهر، لعل و مـرجان اوغلويام

اودلار يـوردو آذربايجان اوغلويـام

کيمدي دئسن گونـو قارا، ساچي‌آغ

او ، منـم باخ ، اوره‌ييم ده نئچه دغ

آنا يوردوم گول،چيچه‌کـلي قاراداغ

بابام قورقود، بـايينديرخان اوغلويام

اودلار يوردو آذربـايجان اوغلويـام

شيمشک کيمي آسمانـدا کوکره‌ين

نعره‌سيندن داغلار، داشلار تيتره‌ين

ظاليم‌لره ديز چؤکمه ييب،اگمه‌ين
داشقين سئلم، کسگين طـوفان اوغلويام

اودلار يوردو آذربايجان اوغلويام

بير قولاغ آس بو، يـانيقلي سؤزومه

چيسگين چؤکوب ياماجيما ،دوزومه

کـؤروکله‌نسم ، عالم يـانار کؤزومه

ائللر بيلير توتقون وولقان اوغلويـام

اودلار يوردو آذبـايـجان اوغلويـام

سربست شعيرلر
بير...

سوسوزام،

بير ، چيچک گولوشونه، بيرباخيش قايغيسينا

بيردوداق آنا اؤپوشو،

بير تامارزي گؤروشونه سوسوزام.
سوسوزام ،

بير آتا اؤيودو ، بير آنا لايلاسي،

بير ، باجي اوخشاماسي،

بير ، قارداش هارايينا سوسوزام .
سوسوزام،

بير اويانيش آياغ،  بير آلاولي اوجاغ،

بير، داشغين بولاغ، بير تبسوملو دوداغا سوسوزام.
سوسوزام،

بير ، چانتا غيرت، بيراته‌ک عصمت،

بير سيخيم همت،

بوياسيز محبته سوسوزام.
سوسوزام،

بيرچلنگ سارماشيق، بيرسازلي عاشيق،

بير، ايچيم ايشيق

بير اوزلو دانيشيغا سوسوزام.
سوسوزام،

بير قيغيلجيم چاخيشا، بير سالخيم ياغيشا،

بير، اودلو باخيشا، بير ده‌نيز باغيشا سوسوزام

سوسوزام...
نيسگيل تيکه‎سي
اومان يئردن کوسرلر دئميش بـابـالار

آنجاق، سن

آي يـازيق کيمدن اومورسان اوتـانماغي
باخ،

چپيش‌لر، تکه‌يه چپيک چالير،

امليک قوزولار، انکه قوچو لاغا قويوب،

قويروق بولايير آسلان، پيشييه!
گونه شين سوراغيني،

چرچي‌لـر گتيره‌جک دئيه،

مئيدان سولايير گئجه قوشو.

اينانما دوستوم ـ اينانما ساختا سؤزلره،

سيسله‌نيب صداقت زيروه‎سي،

پـاسلانيب اوره‌ک گوزگوسو

اوغورلانيب عاغيل ساققيزي،

سئرچه‌لـر، قارتـالا اوچمک اؤيره‌دير!

قارغالار، بولبوله ماهني سؤيله‌يير.

اينانما دوستوم ،

اينان دوستوم!
قورد، قويونـا کئشيکچي‎دير؟ !

تولکو، خوروزلارا لايلاي چالير!
خيال پيلووو يئيير انسان

يـامسيلانير يـاشاييش.

اينانما دوستوم ايلغينلارا،

بو يئرين کهريزلري چوخدان بـاتيب،

قورويوب گور بولاغلاري،

هئي، زهرله‌نيب قويدوغون...

ايلانلارين نفسيندن .

اينانما دوستوم ـ اينانما،

نيسگيل تيکه‎سي دئييل اومدوغون

او، بيرآنا، او، بيرآتا

قارا ، قيسير ايللر ياديمدادي
اوشاغ‌ايديم، آخ

تکي من يوخ،

اوچ باجي، اوچ قارداش‌ايديک

آستا ـآستا، ياواش ـ ياواش،

اوشاقليغين کوچه‌لرين ايمک‌ليرديک

قارا، هيسلي، اوداميزدا                                                                                                

يازيق آنام «جورت، جورت، جورت، جوجه‌لريم »
سؤيله‌يه‎رک،

قاناد گريب، هارايلاردي جوجه‌لرين

او، بير آنا، او، بير آتا!

يوخسوللوغون اوجاغيندا يانا ـ يانا،

آلتي جوجوق بويا، باشا چاتديراجاق

اري وارسا،

ايللرايله گؤرمزايدي
بيز، آنامدان سوروشاندا، آتام هاردا؟

او، درين بير کؤکس اؤتوره‌رک،

سفرده‌دير، بوگون، صاباح قاييدارکن،

نوخود، کيشميش،

يئني باشماق، يئني پئنجک

سيزين اوچون گتيره‌جک سؤيله‌يردي
او، جَهره‌نين توتاغيني فيرلاتديقجا، يانديريجي باياتي‌لار

سوزولردي دوداغيندان :

آراز سندن کيم کئچدي          کيم غرق اولدو، کيم کئچدي
فلک، گل ثـابت ايلــه          هانس گونوم خوش گئچـدي
عزيزيــم قـازان آغلار           اود يـانـار ، قـازان آغـلار

غربت يئرده اؤلــه‌نين            قبرينــــي قـازان آغلار...
ياشام

گنجلييم آمانسيزليقلا قارشيلانارکن

نئجه يـاشاماغيم گودولدو

ده‌ريلمه‌دي يـاشيل ماهني‌لاريم

دوداغيمدان

آرزيلاريم چپرله‌نيب،

اميدلريم جاغلانديقدا

دويغولاريم يـارالاندي
گؤرکمسيز چاغلارين دولاييلاريندا

بوسکولانديم

آرتيق، عؤمور بـاغيم حده‌لندي
بوز بولود لار، کؤينکلرين سويـا چکنده

سو، آپـاردي گؤي مينجيغيمي...

آيسيز دوشرگه

بير دوغما دوشونجه،

بير ساچيمليق ايشيق،

بير، بوياسيز سئويم، بير آياغ سئوگي،

بير ايچيمليک مئي،

هئي...

بير ايستي اورک،

بير چانتا آرزي ديله‌ک، سوراغيندايام

قارانليغين سونسوز ساحيلينده.

نه ايسه يالچين، سارپا قايالارين 

باغرين ياران باغيرتي‎لاريم

اولدوزسوز گؤيو اولدوزلادان سيزيلتي‎لاريم،

اينيلتي‌لريم

سانکي، آري ويزيلتيسي‌دير

گئجه‌نين ساغير قولاغلاريندا،

آه،

دوستاغلانميش قوشا بنزه‌ييرم

وارليغين آيسيز دوشرگه سينده.
هامي‎دان اؤزگه

گلدي شهره دوغرو کندلي بير قادين

سئير ائديب گاه صولا، گاهداندا، ساغا

گؤردو بير گوزگونو دوشوب توپراغا،

ايچي‌ايله دانيشيب، توموخدو بيرآز:

گئرچکدن، نه گؤيچک ائشسيز دوردو بو!
قوخدوسا،

اگيليب، يئردن گؤتوره،

گؤردو اؤز عکسيني، تئز آتدي يئره

بـاغيشلا آي بـاجي،

بـاغيشلا دئدي،

تـانـر‌ييا، آند اولا بيلمه‌ديم‌کي من،

بو ، گؤوهر سنين‌دير

يوخسا...

آخي، بيز او کندلي قادينييق‎کي،

بويـاسيز بـاخيشلا، ساده فيکيرله

دونيانين آپ آيدين گوزگوسونده ده،

هامي دان اؤزگه‌راق، اؤزوموزوک، بيز
سن، منيم ربيم‌سن
اويغونون دولاشيق کوچه‌لريني 

دولانيب، يئنه‌ده تـاپيرام سني   
بورونوب آغ دونـا پري‌لرکيمي، 

دايـانيب اؤنومده سسيز ـ سميرسيز    
بـاخيشين دانيشير اورک سؤزونو، 

سئوگي پنجره‌سين آچيب، اؤرته‌رک،  
آخير گؤزلريندن اولدوز سالخيمي 

ايره‌لي گل ، گل ايره‌لي 

سن، منيم ربيم سن، 
سن، منيم آنـام 

سنسيز پـاييزلاميش يـاشاييش بـاغيم 

سنسيز دوزاغلانميش، سنلي اوتـاغيم 

سويوقدور،

 شاختادير سنسيز اوجاغيم، 

اي آنـا ...

اي تانري
                          

نه اوچون گرک آياغ يالين دولانيم

اؤزوم باشماغچي اولا ـ اولا

نييه قوري يئرده ياتيم

آخي من، توخوجويام

نه اوچون ائويمين قاپيسي يوخدو

آخي من، نجارام

باخينيز،

بودور منيم دوروموم

تانري اؤجومو سيزدن آلسين

ياشاديغينيز سوسلو سارايلارين بَنناسي منم

اي تانري
من، پاخيلليق ائتمه‎ييرم

يارين تئزدن آخشامادک

سنين ائوينده‎يم،

قاپي‎نين حالقا رزه‌سيندن ياپيشاراق

بوتون اونلره دؤزورم

من،

بو کؤهنه، گئييملرله کئچينيرم

نه اوچون  ساغين، ايتيل دئييرسيز منه

آخي ، سيزين باشينيزي اوجاتميشام

چيلپاغ اکن سيزه، گئييم تيکميشم

حالبوکي،

اؤلن گونومده، کفنسيزم

قوجالار ائوي
هانسي سوچا محکومسونوز؟

آي، حيات دان جانيخانلار،

ندنسه، سيز آتيليبسيز

ائلينيزدن،

يوخسا، عؤمور پـاييزلارکن،

قووالايير زامان بئله .

بولود کيمي دولوخموسوز

ندن ـ ندن،

بـاشينيزي توولامايين،

دانيشين بير، گلين ديله،

سؤزسوز، سيزده حياتيزين

شيرينليين دادان چاغدا،

اؤلوم سؤزون دينله‎يرکن، قورخوردونوز.

ايندي، آنجاق

آيريليغين غم، کده‎رين،

آغير دردين دهشتيندن،

يـاشاييشدان، اؤلومه سيز، سيغينيرسيز

اوغول، اوشاق

بـاجي، قارداش

قيز، گليندن

اوز چئويريب،

سوزگون شمع تک بوجاغلاردا

اريييرسيز

ايتيل ـ ايتيل، گئت دئييرسيز

حياتيزا

بـاغرينيزي بوشالتماغا،

نه سير داشيز، نه دومويوز

اؤز ايچيزله دانيشيرسيز

بير اؤزوزسوز، بيرده اؤزوز....

نه بيله‎يديم

Nə biləydim
نه بیله‌یدیم
اويخو چؤلونده ، 
سکوتون چؤپون سينديرمادان، 

آچدين گؤزلريمين پنجره‎سين 

من يازيق، 
ساده‎ليينه ايناناراق، 

اورک گوزگومو سنه بـاغيشلاديم.

نه بيله يديم «بيرنارد شاو»
 کيمي 
گوزگوده‌ده، اؤزونو اينانماياجاقسان 
Nə biləydim

 uyxu çölundə,
Sükütün çöpün sindirmadan,

Açdin gözlərimin pənjərəsin,

Mən yaziq,

Sadəliyinə inanaraq,

Ürək güzgümü sənə bagişladim,

Nə biləydim”birnard şav” kimi

Güzgüdə özünü inanmayajaqsan.
اوره‎ييم

دريا گئنيشلي، سما بويلو 

قاپي سيز، پنجره سيز بير، 
اودادير اوره‎ييم.

دردلي، کده‎رلي 
آنا نفسلي، گونش اوزلو 

آيلي ـ اولدوزلو، 

الله، نه سؤزلودور اوره‎ييم.
ماوي رنگلي، آرزي ـ ديله‎کلي
کؤرپه ايستکلي، 
منه گره‎کلي‎دير اوره‎ييم 

ال وورما، شوشه‎دير، 
سينار اوره‎ييم.
يازييا باخ

نه ، بير آياغ مئي‎له، گؤزلريم

خومارلاندي
نه، الي‎نين آلتيندا بير

تئللريم تومارلاندي
نه، اکدييم قره‎نفيللر قوخولاندي .

يازييا باخ،

قارانليق اليفباسي‎ايله،

کده‎ر يوواسي توخودو زامان، کؤنلو

يازييا باخ!

هئي
ياشاييشين دوشرگه‎سينده

سعادتين اورکموش جئيرانين

آراييم دئيه

آياغيمدا ده‎مير چاريق،

کوکسو قابا داغلار آشديم

يره، گؤيه زنجير سالديم

نئيله‎مکلر دؤنگه‎سينده،

اولدوز ده‎رن گؤزلريمه

شيطان باخدي، گولومسه‎دي،

سن باخدين هئي...
گله‎جه‎يم
Gələjəyəm

گله‎جه‎يم

اينان مني، گله‎جه‎يم،

آل الوان بير چلنگ الده،

ماهني ديلده

سئوگي، سئويم،

عطير ساچان اؤلکه‎نيزده،

خاطيره‎لر سوخاغیندا گزه‎جه‎يم

باشدان ـ باشا تورپاق، سوواق

کيچيک، آلچاق

ائوجیکله رین قارشي‎سيندا،

تومورجوقلو فيدان اکيب،

گؤزلريمده گيله‎لنميش

اوره‎ييمين شرابي‎ايله

چيچه‎کلره سو وئريبن،

آخار ـ باخار ائده‎جه‎يم کوچه‎نيزي.

هئي...

گله‎جه‎يم بير گون

اوستو اؤرتوک، قيزيل قوپبا «آبده»ده،

شئحلي، يومشاق يوشان گوللو سوپورگه‎ ايله،

آداق ـ آداق

دولاناراق ،

اوره‎ييندن غمگينليين، ياناغيندان توتقونلوغون،

گؤزلريندن يورغونلوغون...

توزون آليب، سيله‎جه‎يم .

سؤنوک، سسيز «آبده»يه،

اته‎ک ـ اته‎ک پارلاق اولدوز،

قولتوغومدا، چانتا دولو

شام گتيريب، ساچاجاغام...

يقين بير گون، گله‎جه‎يم
آل الوان بير چلنگ‎ايله

اوره ک آچان عشق اؤروشون دولاشاراق،

ائوله ريزين قارشي‎سيندا

تومورجوقلو فيدان اکيب،

گؤزلريم‎ده چيسيل ـ چيسيل

گيله‎لنميش اوره‎ييمين شرابي‎ايله،

سوواريبان،

قاپي‎نيزي آخار ـ باخار ائده‎جه‎يم

آخار ـ باخا ائده‎جه‎يم...
Gələjəyəm

Gələjəyəm

Inan məni, gələjəyəm

Al əlvan bir çələng əldə,

Mahni dildə

Sevgi, sevim,

ətir saçan ölkənizə

xatirələr soxaginda gəzəjəyəm...

başdan-başa torpaq suvaq,

kiçik, alçaq

evjiklərin qarşisinda
tomurjuqlu fidan əkib,

gözlərimdə gilələnmiş ürəyimin şərabilə

çiçəklərə su verəjəm

axar baxar edəjəyəm küçənizi

hey...

gələjəyəm bir gün

üstü örtük, qizil qupba “abidə”də

şehli, yumuşaq yoşan güllü süpürgəylə

adaq-adaq dolanaraq,

ürəyindən qəmginliyin, 

yanagindan tutqunlugun,

gözlərindən yorqunlugun...

tozun alib, siləjəyəm

sönük, səssiz abidəyə

ətək-ətək parlaq ulduz,

qoltugumda çanta dolu

şam gətirib, saçajagam...

yəqin bir gün gələjəyəm
Al əlvan bir çələngilə
Ürək açan aşq örüşün dolaşaraq,
Evlərizin qarşisinda

Tomurjuqlu fidan əkib,

Gözlərimdə çisil-çisil gilələnmiş

Ürəyimin şərabilə suvariban,

Qapinizi axar baxar edəjəyəm...
ربيـــــم

داريخيرام،

ايچه‎ريمده بير هيچقيريق سسي
باطريسي قورتولموش ساعات تکي،

چيققيلدايير

کده‎رين ده‎نيزينده ياشام لؤتگه‎سي،

تالواسالي بير اوره‎ک تيسبيرينده‎دير

آه،

دولوقسانميش اودلو گؤزلريم،

اوفوقه تيکيلمکده، عادل بير ناجي‎نين

گلمه‎سيني بکله‎يير...

داريخيرام،

آه...

زهله‎سيز سکوتون الينده،

جانيخميش انسانـام،

هؤيکورمک ايسته‎ييرم،

هؤي...

داريخيرام،

کور قارانليق موشتولوقجوسو آخشامين

اؤگئي باخيشيندان،

سولغون گونه‎شين، سيسلي اوفوقده،

باخيشيندان

باخ،

کيمسه دويماز بو، دورومو

سندن باشقا،

ايليييم‎ده گزه‎ن ربيم،

آلقانيم‎دا، اوزه‎ن ربيم

Uyxulu duygularim,
Yaşil yazin tüşkülü küçələrində

Adaq _ adaq

Iməkləyir körpə jojuqlarkibi

Nə bilim,

Bəlkədə,

Dirçəlir dü.ünjələrim

Tut agajinin böyrqndə
Axi

Mənim qurqud, tomrus anam, babəkim var
Yaramazlar bogazina qurşun tökən,

Logalara qan utduran,

Koroglum var, nigarim var

Sizlar yaniq kərəmim var

Bəlkədə,

اصليم وار

əslim var
اويخولو دويغولاريم ، 
ياشيل يازين توشکولو کوچه‎لرينده 
آداق ـ آداق
ايمکله‎يير کؤرپه جوجوقلارکيمي ،

نه بيليم ، 
بلکه ديرچه‎لير دوشونجه‎لريم 

توت آغاجي‎نين بؤيرونده 
آخي منيم ، 
قورقود بابام ، تومروس آنام ، 
بابکيم وار 

يارامازلار بوغازينا، قورشون تؤکن، 
لووغالارا، قان اوتدوران ، 
کور اوغلوم وار، نگاريم وار 

سيزلار، يانيق کره‎ميم وار

بلکه‎ده، 
وارليغيم باغيرير مني 
اصليم واردير ـ اصليم وار منيم.                                          
Uyxulu duygularim,

Yaşil yazin tüşkülü küçələrində

Adaq _ adaq

Iməkləyir körpə jojuqlarkibi

Nə bilim,

Bəlkədə,

Dirçəlir dü.ünjələrim
Tut agajinin böyrqndə
گؤزله‌ييش

Gözləyiş
سني گؤزله‎ييرديم 
کوره‎ييم‎ده آغير ديله‎ک چانتاسي 

اوره‎ييم‎ده تامارزي بوخجاسي 

سالخيم ـ سالخيم 
ايليق يئلدن، 
بارداق ـ بارداق ، قوجاق ـ قوجاق 

عطيرساچان چيچه‎کلردن،

ياپراغلارين اَته‎يينده 
داملا ـ داملا آخان شئح‎دن، 
سني ، سوراغلاييرديم.

ماوي گؤيده سيرالانان 
گؤي دورنالار قاطاريندان،

سئلدن ـ سودان...

ائه، 
نه بيليم داغدان ـ داشدان 
سني ، سوراغلاييرديم
باخيشلاريم يامانميشدي يوللارينا 
مين بير سورغو، بئينيمين دار،
شيريم ـ شيريم کوچه‎لرين دولانيردي 

گله‎جک مي؟

 هئي، 
خيال دؤنگه‎لرين دؤنه ـ دؤنه 
دويدوم، ساري ساچلاريني توپلایاراق 
باتدی گونش، آنجاق،
 سن... 

Gözləyiş
Səni gözləyirdim

Kürəyimdə agir dilək çantasi

Ürəyimdə tamarzi buxçasi

Salxim-salxim

Iliq yeldən

Bardaq-bardaq, qujaq-qujaq

ətir saçan çiçəklərdən

yapraqlarin ətəyində

damla-damla axan şehdən

səni soraqlayirdim

mavi göydə siralanmiş

göy durnalar qatarindan

seldən-sudan...

əh

nə bilim dagdan-daşdan

səni soraglayirdim
Baxişlarim yamanmişdi yollarina

Min bir sorgu beynimin dar,

 şirim-şirim küçələrin dolanirdi

gələjəkmi?
Hey...

Xəyal döngələrin dönə-dönə

Duydum sari saçlarini

Toplayaraq batdi günəş,

Anjaq,
Sən…
قاتار
تاققا، تاق ـ تاق 

مقصد دئيه، يورور قاتار 
ائنسيز، کيچک پنجره‎دن بويلانيرام 

ياشيل چؤللر گولور منه، 
گاهدان، ده‎نيز قيراغيندان سووشاراق 

لام ـ لام باخير ده‎نيز منه، 
من، ده‎نيزه. 

داغلار گئييب ياشيل کؤينک، 
باغلار هله پانبيق آتير 
هريان چيچک، آغ تومورجوق 

طبيعتده تويدو بو گون 

قاتار گئدير 

تاققا، تاق ـ تاق 

ال ائله‎يير يئرده‌کي‎لر، 
وداعلاشير. 

آستا ـ آستا آلتون گونش 
ساچاغلاريني توپلاياراق 

اوغرون ـ اوغرون 
ايمکله‎يير داغين کؤکسون...

 هئي،

تاققا، تاق ـ تاق 

قاتار گئدير 
گونش سولغون، 
انسان يورغون، 
عؤمور قيسا، آرزي اوزون.   

گيجيک
gijik
لينيمين واراغيندا،

يازيلميش بير، عؤمورآدلي زامان دا من،

نلر گؤردوم

حيات آدلي ديريليييم،

بير، يوک اولدو کوره‎ييمده

يازلانمادي ياشيل يازيم

سازلانمادي سؤزلو سازيم

قات ـ قات آرزي، ديلکلريم

گومدورولدو اوره‎ييمده

شاپالاقلا اوز قيزارتديم،

ازادليغا هئي جان آتديم

باغريم سوزدو گؤزلريم‎دن

سن، گيجيکدن آلاولاندين،
     کؤروکله‎ندين، ياندين ـ ياندين، 

  آخي، مني، خوشبخت ساندين،

آخي،

مني خوشبخت ساندين.
Alinimin varaginda yazilmiş,
Bir ömür adli zamanda mən,

Nələr gördüm

Həyat adli diriliyim

Bir yük oldu kürəyimdə

Yazlanmadi yaşil yazim

Sazlanmadi sözlü sazim

Qat- qat arzi, murazlarim

Gumduruldu ürəyimdə

Şapalaqla üz qizartdim

Azadliga hey jan atdim

Bagrim süzdü gözlərimdən

Sən

Gijikdən alavlandin,

Axi,

Məni xoşbaxt sandin,

Axi məni xoşbaxt sandin
سوچلو گنج

کئچميش ده واريميش يازيق بير، قوجا

گونوز گؤزلـــــرينه اولموشدو دوجا

بـاشينــــــا يـاغميشدي زمانه قاري
پـاييز ياپـراغي‎تک رنگي ساپ ساري
آلني‎نين قيـــــريشي، اپريميش اوزو

گؤستـريردي ياشين سووموشدو يوزو

توکنمز آرزيــــلا، سونسوز ايستک‎له
بئجرميشدي اوغلـون مين بيــر ديلکله

دئيردي: بوي‎آتيب ، اوجالار اوغلــوم

ياغي دوشمانلاردان، باج آلار اوغلـوم

کيم منه ، خور باخسا، قـولاغين بورار

ادبـله، اؤنـومـــده دايـانيب ، دورار

بيلگـي بولاغيندان دولـــدورار بـاده

چاتـارام اول گونــده ، منــده مراده

اؤز اوغلوم اولارکن ، الـده توتـاغيم

يقين کي، کور اولماز اوندا، اوجاغيم

يـازيق بو فيکــر ايله، بو منوال ايله،

سوووردو گونـلرين  خوش خيال ايله

کؤرپه گونوـ گوندن بوي بوخون‎آتدي
آتـانــي روزگار آرتيـق، قوجالتـدي
بسله‎ديــي گنجين  عؤمـور بويونـدا

گؤز به‎به‎ييم دئيه، توتـدو  تويونـدا

چال آشيـق سازينـي، اؤي به‎ييميزي
به‎ي، نه به‎ي،کله‎ده قاتـلانماز ديـزي
اوجا بوي،گون کيمي يانير يـانـاغي
اويدورور بـاخاني، اونـون بـوخاغي
حاييف‎لار اولسون کي، وارسا جامالي
آنجاق نوخود جا دا، يوخدور کامالي
کوراولموش قوجانين اوجاغي دئمک،

تئزتوتسون نانجيب ائـولادي چؤره‎ک

اول گـوندن‎کي، گه‎تدي ماميلي ماتان،

اؤز کـؤلـگه‎سينه‎ده ، ايفـــاده ساتان

گونــده ، نئچه‎کـره سالدي فيرتـانـا

قـوجانين اوره‎يين دؤنـده‎ردي قـانـا

نه قاب‎ـ قاشيق يودو، نه ائو سوپوردو،

ايلان تک ديليندن ، زهـــر توپـوردو

توتدو گؤي اسگييـه اوغلانين گـونون

دئدي: من، چکمـره‎م قـوجانين اونون

يـا، ساخلا آتـانـي، يـا، ساخـلا مني
يوخسا، ييغيشديـررام پسه ـ پوسه‌ني
سن، منه دئمــه‌دين، وار قوجا ده‎دم

قويمازديم بو، ائوه يوخسا من ، قدم

آشاغي سالما، بيــر بـاشيني قالدير،

سؤيـله گــؤروم منه ، بـو نئجه آل‎دير

او گون‎کـي سن، منه ائلچــــي گؤنـده‎ردين ،

ائليم‎دن، طايفام‎دان منـــي، دؤنده‎ردين

دئـدين‎کي: چکـــرم سونسوز نازيوي
اؤده‎رم اولارسا هـــر نيــــــازيوي
آنـد ايچدين، ساخلارام گؤزومــــون اوسته،

اوغــــلان دئـدي: وارام سؤزومون اوسته...

آنجاق‎کي، قادي‎نين قـي ووردو عشقــــي،

اوغــلانين عاغليني اويـدوردو عشقي
ديز چؤکـــوب اؤنونـــده عشقين ، ترله‎دي
تاپـدي فرصت قادين، ارين شيرله‎دي:

اي منيم ان ايلکين سئوديييم اوغـلان!

سن، منيم روحومسان، جانيمسان،اينان

شهــره‎تيم‎سن منيم، شانيم‎سان اينـان

دامـــاريمـدا گزه‎ن قانيمسان، اينـان

باشيمين تـاجيسان ، ائــوين سروري
سنسيز يـاشاييشين ، اولمــاز ثمـري
قادينـا ار گـره‎ک، اره‎ده، قاديــــن

بوراخ بو، قوجانين يئـرسيز فريادين!

بئش گونلــوک دونيادا، کئف چکمــه‎لييک

آتاوين بـاشينــي بـاخ ، اکمه‎ليـيک

آرتيق اوزه چکدي عشوه‎سين، نازين

آرواد اوغورلادي، ارين ساققيــزين

شهوت کور ائله‎دي کيشي‎نين گؤزون

سؤزسوز، قبول ائتدي قادي‎نين سؤزون

سؤيله‎دي: اي گؤزه‎ل، سئوگيلي ياريم

سن سن، منيم آنجاق دونيـادا واريم

سنسيز گئجهـگونـدوز گلمز قراريم

اي سرو بويلوم ، اي ائشسيز نگاريم

اي عؤمـور يولداشيم، وي گلعزاريم

سنـده‎دير منيـــم‎ده بـاخ اختياريم

آلسان،گه‎ل آل بوسن، بوقورو جانيم

قوي‎آخسين عشقينده دومدورو قانيم

آنجاق بير سؤزوم وار اي ملک منظر

آزديــــريــم آتـامي سؤيله نه‎تَهر

ائشيتجک بو سؤزو، شررين اوجاغي
قاش قاباغين آچيب، گولدو دوداغي
دويـدو آتديغي اوخ، ده‎ييب هده‎فه

ابليس آلقيش دئــدي او ، نـا خلفه

سئوينجک يئرينــدن دوردو آيـاغا

سوزدو او، ماياغي باشدان ـ آيـاغا

دئـدي: اي گؤزومون آغي، قاراسي
هر ايشين دونيـادا، واربير چاراسي
قالـخ آياغا دئدي تئز گوله ـ گوله

گؤتور آتـاني‎دا، چيخاق بير چؤله!

چوخدانـدير چکميشم بو ايشه نقشه

دور، بوکک قوجاني کهنه بيـر فرشه!

آپـاريب بيـريئــرده، بـاشيني اکک

حياتين لذتين ايكيميــــــز چکک

جان دئييب، ائشيدک جان بو دونيادا

ساغينسين بو ائودن غم ، کده‎ر، قادا

آچيلسين قلبيميـز، گولسون اوزوموز

عشقي آلقيشلاسين سئوگي سوزوموز

آنجـــاق‎کي، تله‎نين تـورونو قوردو

او قـده‎ر  دانيشـدي، اوغلاني يوردو

ائوين پـالازينــي ييغيب اوسارساق

بؤلدو تئـــز آرادان، يوبـانمايـاراق

آچدي بيـرپارچاسين شيريق پالازين

گؤره‎ک ، نئجه چکدي آتانين نازين!

باغلاييب قوجاني، سانکي بير ده‎ريز!

آرتيق، اورتاسينا قويـدو دا، بير ديز!

گؤتوروب تئز، آتسين آرخايا،گئتسين

نانجيب آروادين کؤنلون شاد ائتسين

ايسته‎ييبديــر دوشه يولا او  مايماق

گؤروب اؤز اوغلونو اؤنونـده آنجاق

دايـانيب ، الينده  شيريق بيـر پـالاز

گولومسه‎ييب،دئـدي اوعاغلي داياز:

اي گـؤزومون اولان آغـي ، قاراسي
نئيليرسن، نه ديـر بو، پـالاز پاراسي
دئـدي‎کـي: قـوجالـدين اوزامان‎ کـي سن

هميـن بـو ، پالازا بـوکه‎جه‎يـم، من

ائشيدجک بو سؤزو، گؤزلري دولدو

ساپ ساري، سارالدي ايرنگي سولدو

فيکره داليب بيرآز، جاندان اوسانـدي
سانکي، يوخو دايدي، بيردن اويانـدي
ده‎يـدي نظـرينـده دونيـا بيـر ـ بيره

ياواشجا قـوجانـي قـويوبـدور يئره،

دوشوندو ائــديبدير ان بؤيوک گوناه

دئــدي‎کي: بـاغيشلا منـي آي آللاه

بيــر نـادان بنـده‎نـم، ائتميشم خطا

عفو ائله سن ، منـي اي صاحب عطا

کيـم منـه تـوتـارسا اوزون دئميسن،

بـاغيشلارام اونــو، اؤزون دئميسـن

گلميشم قاپينــا، قاراديــــر اوزوم

يالوارماقدان باشقا يوخومدور سؤزوم

ائي، گئجه‎ني،گـونـدوز ائله‎ين تاري
توتموشام اوزومـو باخ ، سنه ساري
هامي بيليـر سن‎سن اوجادان ، اوجا

رحم ائت باغيشلاسين مني، بو قوجا

عفـو ائتمه‎سه  اگـر مهـربـان آتـام

هئيهات موراديمـا ، بير داها چاتـام

ائي، تـؤوبه قاپيسين اوزلـره آچـان

پئشمانام، پئشمانام، پئشمانام، پئشمان

29/3/81
Umud tingi

Içdim məhəbbət badəsin qoy göz xumarlansin belə

Fikrim geyib sevda donun istərki yarlansin belə
Ax bir könül məvasina qoy varligin ansin ürək

Boylan günəştək duygular gözlərdə parlansin belə
Eşqin ojagindan düşüb bir qor, vüjudum yanmada

Vəslin umanlar dogrudur dünyada narlansin belə
Olsaydi agli aglimin, gülməzdi heç çilginliga

Anmaz gərək şeydalarin dünyasi jarlansin belə
Yersiz sagindirmaqdadir zahid məni meyxanadan

Sən ver içim gülgün meyi bagrim pinarlansin belə
Artiq qaranliqlarda daşlandi dözüm prymanəsi

Sök dan yerin yollarda kərvanlar qatarlansin belə
 “tutqun” bagirtimdan qopan səslərdi yah u ssləyir

Bax küflənim gözdə umud tingi çinarlansin belə













� ـ یئمیش ییغماق اوچون کیچیک سبد


� . اوستاد وهاب‌زاده ايله درد ديل   


� . بيـر مهربان آتا كيمي زحمتيمي چكن ،  حؤرمتلي بيبيم اوغلو حاجيحيدرين آجيناجا قلي اؤلومو  منا سيبتينه


� . دوستوم عباد اله نين آجيناجاغلي اؤلو مو مناسبتيله











� . اوستاد عزيزي





� . رحمتليک حاجي ام ليلا خانيما ، عمه دئير ديک و اونون ال چؤره‎کلريني کيمسه ياپا بيلمز ايدي.  





� . نيما يوشيج دن ترجومه


�. اوستاد بيرم تونيسي ، مصير شاعيريندت ترجومه


� . ايرلندلي درام نويس





PAGE  
93

